
1. Dios su plan di salbashon 
Introdukshon 

Rònt di nos, nos ta mira hopi misa di diferente religion. Tin misa Katóliko, tin snoa 

Hudiu, tin salon di reino di Testigunan di Yehova, tin moské di Islam etc.  

 

    

 

 

 

 

 

 

 

Di tur semper hende a kere den un òf otro poder ku ta yuda nan den nan bida 

di tur dia.  

Den kuminsamentu hende tabata kere den kosnan di naturalesa komo nan dios. Por 

ehèmpel nan tabata kere den dios solo, dios áwaseru, dios luna, dios welek, dios 

bos, etc.  

Awendia hende ta kere mas den forsanan dibino. Esaki ta dios òf diosnan ku bo no 

por mira, pero ku hende ta kere firmemente den dje. Rònt mundu tin miónes di 

hende ku ta kere den Dios òf diosnan.  

Tambe tin hende ku no ta kere den niun dios. Nan no por komprondé kon hende por 

kere den un kos òf un ser ku nan no por mira, ni ku siensia komún no por prueba ku 

e ta eksistí. 

Otro hende no ta kere den Dios, pasobra nan lo tin ku kambia nan bida. Nan kier 

keda doño di nan mes bida, pensamentu i aktonan. Nan no ke pa ningun dios tin ku 

bisa nan kon nan tin ku biba nan bida.   

Pero e echo ku nos no por mira Dios i siensia komun no por demonstrá ku tin un 

Dios, no ta nifiká ku Dios no ta eksistí. Pa e motibu akí rònt mundu tin miónes di 

hende den diferente religion ku sí ta kere den Dios òf diosnan. 

Un persona religioso ta rekonosé ku e mundu no por a krea su mes i e ta 

rekonosé ku tin un forsa dibino, ku a krea tur kos i a krea hende. Esaki ta e 

origen di kasi tur religion di mundu.  

P’esei Dios a mustra su mes i a papia ku hende. El a papia atraves di Abraham i su 

yunan, pa guia hende na e salbashon. Asina, Dios a kuminsá hasi un historia 

kaminda el a revelá nos ken E ta, pa nos por relashoná kune i nos por alkansá e 

meta ku el a duna nos: konos’É i stim’E i disfruta di su gloria. 

Un hende ku fe, sa ku e mester di Dios i ku un dia lo e tin ku bai bèk serka Dios. Ku 

su manera di biba, e ta demonstrá ku e stima Dios i ku un dia lo e ke bai bèk serka 

Dios. 

 

1.1 Religion 

Ora un grupo di hende ta kere den e mésun Dios òf diosnan, nan ta forma un 

religion. Religion ta ora bo ta kere den Dios òf diosnan i ku bo ta adorá i sirbi e dios 

òf diosnan aki.  

E sinku religionnan di mas grandi na mundu ta:  

1. Hinduismo  2. Budismo 3. Hudaismo 4. Kristianismo   

5. Islamismo. (Ounke Budismo ta ser konsiderá mas 

un filosofia di bida ku aspektonan religioso)  

Tarea 1: 

• Bo ta mira e 5 símbolo aki riba. Skirbi e number di e religion na e símbolo 

korespondiente na e religion.  

• Kua religion mas bo konosé? 

E religion ku ta mas konosí pa nos ta kristianismo. Esaki komo ku hopi hende di e 

paisnan aki banda ta pertenesé na e religion aki. Den kua Dios kristiannan ta kere? 

1.2 Santísima Trinidat  
Kristiannan ta kere den un solo Dios. Un Dios ku ta stima nan ku un amor grandi i 

fiel. Un Dios ku ta stima hende, maske ku hende ta hasi piká.  

Nos ta kere den un Dios den tres persona. Esaki nos ta 

yama Santísima Trinidat. No ta tres Dios, pero un Dios ku den 

su mes ta tres persona i tòg keda unu. Esaki ta un misterio hopi 

grandi ku ta surpasá nos kapasidat i ku nos ta konosé solamente pasobra Dios a 

manifestá nos esei. 

 

E tres personanan den Santísima Trinidat ta: 

 

Promé persona: 

Dios Tata, ku ta nos Kreador amoroso i miserikòrdioso. Su nòmber ta YHWH 

(Jahwe) loke ta nifiká: ‘Mi ta esun ku ta’. Esei kier men ku semper Dios tabat’ei i lo 

t’ei pa yuda hende. 

Di dos persona: 

Dios Yu,  su nòmber ta Hesukristu di Názarèt. E ta nos Salbador. El a bira hende i 

muri pa salba nos. 

Di tres persona: 

Dios Spiritu Santu,  ta e forsa di e amor entre Tata i Yu. E ta nos Yudadó. E ta e 

Spiritu di Dios ku ta bin biba den nos. E ta yuda nos komprendé i kere den e palabra 

di Dios.  

 

1.3 Di kon Dios a krea hende?  

Dios ta amor (1 Huan 4,16b), E no tin algu di amor den 

djE, manera nos komo hende, ku por skohe pa stima 

òf keda sin stima. Dios TA amor, i E no por hasi nada 

otro ku no ta stima, sinembargo Dios no tin mester di 

stima e kriaturanan, pasobra e Tata ta stima e Yu 

perfektamente i e Yu ta stima Tata perfektamente, 

Spiritu Santu ta e amor ku ta uni nan. Dios no tin mester di krea nada, e ta krea 

libremente. El a krea tur kos pa hende, pero El a krea hende pa su mes.  

Dios a krea e hende pa: 

• Hende ta santu  

• Hende rekonos’É i stim’É 

• Hende sirbiÉ 

• Hende gradisiÉ  

El a krea hende segun su imágen i semehansa. E hende no ta un kos, pero un 

hende. Ta solamente hende por rekonosé i stima Dios. Dios su idea tabata pa e 

hende biba den paraíso, eternamente na pas kunÉ. Lamentablemente esaki no a 

logra, pasobra hende a desobedesé Dios i a hasi piká. Dor di esaki  e relashon ku 

Dios a kibra i Dios a saka hende for di e paraíso. Kon bin hende a desobedesé 

Dios?  

 

Hende kreá segun imágen i semehansa di Dios  

1. Dios a krea hende segun su imágen.  

Esei ta nifiká ku Dios a krea nos ku un parti di 

DjE den nos.  El a supla su rosea di bida den 

nos, esta  su amor i bondat. (Gen.2, 5) E tabata 

ke pa hende biba eternamente felis. Kiko ta nifiká 

ku nos ta kreá segun e imágen di Dios?  

 

• Nos ta kreá pa nos ta bon i santu manera Dios ta bon i santu. E imágen di 

Dios den nos aki, ni maske kiko nos hasi, nos no por pèrd’é nunka. Pa e 

motibu aki semper e hende ta keda ku su balor i dignidat di hende. Sea e 

ta un hende ehemplar, òf e ta un kriminal, semper e hende mester keda tratá 

na un manera digno i ku rèspèt, pasobra den kada hende Dios ta presente. 

Ta p’esei nos tin ku respetá otro, kumindá otro, stima i yuda otro. Pasobra ora 

nos hasi bon pa e otro, ta pa e Dios den dje nos ta hasié. 

• E kriminalnan, e adiktonan, i tur ku no ta komportá 

nan mes bon, tambe mester keda tratá ku dignidat. 

Ta pa e motibu aki Iglesia ta kontra pena di morto. 

Bo por sera un hende bida largu, pero bo no por 

mat’é. Pasobra tur hende tin e bondat di Dios den nan. Esei ta pone ku nan 

por kambia nan bida pa bon, un ora pa otro. No por kita e chèns pa kambia 

aki for di nan.  

 

• Asta despues di morto tin ku trata e kurpa humano 

ku rèspèt. Bo no por kue un kurpa sin bida tira den 

mondi, den laman òf unda ku ta. E kurpa mester 

keda derá òf kremá na un manera digno.  

 

2. Pero Dios a krea nos tambe segun su semehansa.  

Aki Dios a duna nos e libertat pa por skohe entre bon i malu. 

(Gén. 2, 15-17)  Si nos skohe pa hasi bon, nos ta skohe pa 

ta semehante (parse) na Dios. Si nos skohe pa hasi malu, 

nos ta skohe pa no ta semehante (no parse) Dios. Un kos sí, 

sea nos skohe pa hasi bon òf pa hasi malu, tur desishon tin 

su konsekuensia. I e konsekuensia di nos desishon sí, nos no por skohe. Si 

bo hasi bon, bon ta bin pa bo i si bo hasi malu, malu ta bin pa bo.  

Dios a bisa for di komienso ku pago di piká ta morto! (Rom.6,23)  

Pero apesar ku hende sa esaki, tòg hende ta skohe pa hasi piká. Kon bin? 

Esaki ta debí ku hasi malu ta fásil i hopi biaha mas dushi ku hasi bon.  

• Ta muchu mas fásil pa spik un prueba ku siña dianan largu pa e prueba. 

• Ta muchu mas fásil pa gaña, ku atmití bo kulpa.  

• Ta muchu mas fásil pa hòrta, ku traha duru henter un luna pa un suèldu 

mínimo ku no ta yega pa nada. etc.   

• Hopi biaha tambe hende ta hasi malu dor ku nan ta reakshoná i aktua sin 

pensa promé.  

• Tambe hende sa laga su ego domin’é. E ta sinti masha lihé ku a trat’é sin 

rèspèt, loke ta pone ku e ta reakshoná agresivo i aktua robes. 

Pero pa hasi loke ta bon hopi  biaha ta kosta mas esfuerso.  

• Pensa riba pordoná esnan ku a trata bo malu.  

• Papia bèrdat, maske e por trese konsekuensia fèrfelu pa bo.  

• Lanta trempan mainta pa bai kumpli ku bo responsabilidat na lugá di keda 

drumi un tiki mas.  

• Dal bèk ora nan dal bo, na lugá di kontené bo mes i laga outoridat atendé etc.   

 

Nos tur lo tabata destiná pa morto eterno, si Dios den su gran miserikòrdia i infinito 

amor no a salba nos. Kon El a hasi salba nos sin kibra ku su mes palabra? 

   

1.4 Dios a manda un Salbador 

Durante di tempu Dios a uza diferente hende pa salba su pueblo for di maldat. Dios 

a skohe Abraham, Moises, hues, rei i profetanan, pa librá hende di hasi malu. Pero 

ningun di nan no a logra, pasobra simplemente un pekadó, no por salba otro 

pekadó. 

P’esei Dios den su infinito amor a manda unu ku ta sin piká pa 

tuma nos pikánan riba djE i muri na nos lugá. 

Pasobra Dios a stima mundu asina tantu, ku El a duna su úniko 

Yu, pa tur esnan ku pone konfiansa den djE no bai pèrdí, ma 

haña bida eterno. (Huan 3,16).  

Riba propio forsa nos no por hasi nada pa gana bida eterno. E úniko kos ku nos por 

hasi, ta aseptá Kristu Hesus komo nos Señor i Salbador. Asina ei so nos por haña 

salbashon i bida eterno.  

Hesus a bini pa trese salbashon pa tur ku a biba den su tempu i tur ku lo biba 

despues di su tempu. Pero kon ta pará ku esnan ku a muri promé 

ku Hesus su tempu. Eseinan si lo ta destiná pa morto eterno? Nò, 

Dios den su infinito amor a kòrda riba nan tambe den su plan di 

salbashon. Ora Hesus a muri na krus, El a baha tres dia den reino 

di morto pa ei tambe E ofresé tur hende su salbashon. Pues tur 

hende ta haña e chèns pa aseptá Hesus komo nan Salbador i 

asina risibí bida eterno. 

 

Dios tabatei na prinsipio (Alfa) i lo E tei na e fin (Omega) 

 

Awor aki nos ta bibando den e tempu di grasia. Semper bai nos por bai 

bèk serka Alfa pa pidi i haña pordon di nos pikánan. Pero na momentu ku 

e fin, e dia di huisio yega, nos lo topa ku Omega. E dia ei Dios no ta bin pa yuda i 

pordoná, pero pa husga bibu i mortonan.  E tempu di grasia na e momentu ei, 

lamentablemente a terminá! 

Sea bo ta kere òf nò den Dios su plan di salbashon, riba un dia nos tur tin ku muri. Si 

e plan di salbashon aki tabata djis un kuenta, e ora ei esnan ku a kere den dje lo no 

a pèrdè nada. Pero si e plan di salbashon aki ta bèrdat, e ora ei esnan ku no a kere 

den dje lo tin tur kos di pèrdè, esta bida eterno. 

E pregunta na abo ta awor: Abo ke aseptá Hesus komo bo Señor i Salbador i risibí 

bida eterno? 

 

 

 

 

 

 

Tarea 2:                                                                                                                                    

Kada un di e símbolonan aki ta pertenesé na un Religion. Konektá kada  Religion ku 

su símbolo pa medio di un liña. 

 Hinduismo                      

 

 

Kristianismo  

 

 

Islamismo  

 

 

Budismo 

  

 

Hudaismo  

 

                                                  

Tarea 3:                                                                                                                                              

Kua di e 2 plachinan aki ta representá Santísima Trinidat? Plachi 1 òf plachi 2? 

 

 

Pakiko e otro plachi no ta representá Santísima Trinidat? 

----------------------------------------------------------------------------------------------------------------

----------------------------------------------------------------------------------------------------------------

---------------------------------------------------------------------------------------------------------------- 

  

 

 

 

 

 

                                                              

2 

Tarea 4: 

Buska e palabranan den e sòpi di lèter aki.  

2. Nasementu di Iglesia Katóliko 
 

Introdukshon 

Manera nos a mira den e kapítulo pasá Dios a manda su úniko Yu 

pa muri un morto kruel, pa tur ku kere den djE haña bida eterno. 

Despues di Hesus su morto El a resusitá riba e di tres dia. Esaki 

nos ta selebrá  Pasku di Resurekshon. Hesus a vense morto, kier 

men morto no tin poder mas riba djE, ni riba esnan ku pone nan 

konfiansa den djE komo nan Salbador.  

Despues di su Resurekshon, Hesus a keda aparesé durante kuarenta dia serka su 

apòstelnan i otro hende. El a duna nan e siguiente enkargo: “ Pasa rònt mundu i 

prediká e bon notisia na henter humanidat. Esun ku kere i batisá, lo ta salbá, ma 

esun ku no kere lo ta kondená!” (Marko 16,15-16)   

 

El a primintí nan ku lo E ta semper huntu ku nan te na fin di mundu. (Mt. 28.20)  

El a primintí nan tambe ku E lo manda un Yudadó, manera Tata a primintí nan i ku 

nan tin ku warda riba e yudansa ei. (Lk. 24,49)  

Despues El a hisa su man i bendishoná nan tanten ku E 

tabata subi bai shelu. Esaki a sosodé 40 dia despues di su 

Resurekshon. E dia aki nos ta yama Asenshon.(Lk. 24,50) 

Dies dia despues di Asenshon, Spiritu Santu a baha riba e apòstelnan den forma di 

un lenga di kandela. Nan tur a keda yená ku Spiritu Santu 

i a kuminsá papia den lenganan straño, manera Spiritu 

Santu tabata inspirá nan. (Echonan 2,4) E dia aki nos ta 

yama Pèntekòste (50 dia despues di Pasku di 

Resurekshon).  

 

Tarea 1: 

Lesa Echonan 2, 1-13 i konta den bo propio palabra kiko a pasa e dia di Pentekòste.  

For di e dia di Pentekòste e apòstelnan a bira kompletamente konsiente ku Hesus ta 

e Yu di Dios i tambe kuantu Dios ta stima hende. Dor di e forsa di Spiritu Santu nan 

a bira asina entusiasmá riba e bida, morto, resurekshon i siñansa di Hesus, ku 

kueste loke kueste nan kier a konta esaki na otro hende. 

Unda ku nan a yega nan tabata konta di Hesus. Kon Hesus a biba segun tur e 

reglanan di Dios i kon E tabata yuda e pober i enfermonan. Nan tabata konta tokante 

di e bida, sufrimentu, morto i siñansa di Hesus na ken ku kier a skucha. E bon 

notisia aki nos ta yama evangelio. 

 

Tarea 2:  

Lesa Echonan 2, 14 -24 i deliberá den grupo kua parti di e teksto a toká bo mas.  

 

2.1 Nasementu di Iglesia Katóliko 
Unda ku e apòstelnan pasa proklamá e bon notisia di Hesus, hendenan tabata kere 

den Hesus. Nan tabata laga batisá nan den nòmber di Tata, Yu i Spiritu Santu. I 

asina a sosodé ku djis despues di Hesus su morto, a forma tur kaminda gruponan di 

hende ku kier a biba méskos ku Hesus. Nos ta yama 

un grupo asina un komunidat kristian. Den e 

komunidat kristiannan aki e hendenan tabata konta 

tokante di Hesus ku mashá entusiasmo. I tur e 

komunidatnan kristian aki a forma Iglesia Katóliko bou 

di guia di apòstel Pedro, asistí pa apòstel Pablo.  

E apòstelnan no a keda solamente den Israèl so, pero 

a sali bai otro paisnan den bisindario tambe pa proklamá e evangelio. Diákono nan 

tabata yuda e apòstelnan. E otro kreyentenan den e komunidatnan tambe tabatin 

kada un nan propio tarea. (1Kor.12, 28)  Awendia te ainda Papa i obispunan ku ta e 

siguidónan di e apòstelnan, ta duna guia na Iglesia ku yudansa di pastor i diákono. 

Tambe tin hopi laiko ku tambe ta yuda ku: lesa lektura, pasa kolèkt, limpia misa, parti 

Santa Hòstia, kanta den kor, duna lès di Risibimentu etc.) 

I despues di mas ku 2000 aña kristianismo, fundá dor di Kristu Hesus mes, ta un di e 

religionnan di mas grandi den henter mundu. Hesus a lanta e Iglesia aki ku e úniko 

meta pa ofresé tur hende bida eterno. Pa nos por biba pa semper den kas di Tata.  

Sin Iglesia nos no por yega serka Hesus i sin Hesus nos no por yega serka 

DiosTata.  

 

2.2 Iglesia komo kurpa di Kristu 
Apòstel Pablo a papia di Iglesia komo ‘e Kurpa di Kristu’: 

Hesus ta e kabes i nos ta e otro miembronan di e kurpa. (1 

Kor. 12,12-13) 

Iglesia tin mester di tur su miembronan, sea nan ta fuerte òf 

débil, méskos ku un kurpa tin mester di tur e partinan di e 

kurpa. Kada kreyente tin mésun balor i kada kreyente tin su 

mes tarea pa kumpli kuné na misa. “ No ta tur hende por ta 

apòstel, profeta òf maestro.” (1 Kor. 12, 29). 

Segun tempu tabata pasa, e testigunan okular a kuminsá fayesé. Esakinan tabata  e 

apòstelnan i otronan ku a mira i konosé Hesus. Nan por a konta di Hesus su bida i 

siñansa, pasobra nan tabata huntu ku Hesus tempu Hesus tabata na mundu.  

Ora e testigunan okular di Hesus aki a kuminsá muri bai, e komunidatnan kristian a 

sinti e nesesidat pa skirbi e historia di Hesus. Ya asina tur e historianan tokante e 

bida, i e siñansa di Hesus (e evangelio) lo no bai pèrdí. I tambe nan por tin e 

historianan pa por sigui pasa nan pa nan yu i nietunan. Unda nos por lesa tur e 

historianan aki? Sí, den Beibel!  

Tarea 3:                                                                                                                                                                      

Marka un krus dilanti e kontestanan korekto 

 

Kiko ta trabou di un laiko den iglesia ?                            Ken ta duna guia na Iglesia? 

        Kushiná                                                                      Papa 

  Duna lès di risibimentu                                                Dòkter 

  Parti hostia                                                                  Gobernador 

  Tene kas limpi                                                             Laiko 

        Lesa lektura                                                                Pastor 

  Limpia misa                                                                  Diákono 

        Baña hende                                                                 Promé minister 

        Kuida pastor                                                                Obispu 

        Fèrf misa                                                                     Periodista 

 

Tarea 4:                                                                                                                                                             

Pone plachi 1 te ku 7 den e sekuensia korekto. 

Tarea 5:                                                                                                                            

Kontesta e preguntanan dor di marka un rònchi dilanti di e kontesta korekto 

1. Kiko ta un komunidat kristian? 

A. Un grupo di hende ku ta biba den e mésun bario 

B. Un grupo di hóben ku ta bai e mésun skol 

C. Un grupo di hende ku no ta kere den Kristu 

D. Un grupo di hende ku ke biba méskos ku Hesus 
 

2. Kiko e komunidatnan kristian ta forma huntu? 

A. Un bario                                                                                                                                             

B. Un klup di dominó                                                                                                                               

C. Iglesia Katóliko                                                                                                            

D. Hinduismo 

3. Ken tabata e testigunan okular?                                                                                                      

A. Bo dosentenan                                                                                                                                                                  

B. Pastornan di parokia                                                                                                                                                       

C. Papa di Roma                                                                                                                                                            

D. E apòstel i otronan ku a mira i konosé Hesus 

4. Ki tempu a kuminsá skirbi e historia di Hesus?                                                                                       

A. Ora Hesus mes a pidi esaki                                                                                                                   

B. Ora e testigunan okular a kuminsá muri bai                                                                                                           

C. Ora hende a siña skibi                                                                                                                              

D. Ora ningun hende no tabata kòrda e historianan aki mas 

5. Ken tabata na kabes di Iglesia Katóliko na kuminsamentu?                                                      

A. Apòstel Pablo                                                                                                                                        

B. Apòstel Pedro                                                                                                                                              

C. Papa di Roma                                                                                                                                             

D. Presidente di Merka 

6. Na unda nos por lesa tur e historianan riba bida di Hesus?                                                               

A. Den buki di historia,                                                                                                                   

B. Den buki di kuenta                                                                                                                         

D. Den beibel                                                                                                                                                

C. Den un buki hopi fini 

 3. Beibel  
 

Introdukshon 
Beibel ta e buki di mas importante pa kristiannan. Nan ta yam’é tambe:  

Santa Skritura, loke ta nifiká Palabra Santu. Beibel ta un buki inspirá pa Dios,  esei 

ta nifiká ku e palabranan ta santu, pasobra Dios ta santu. 

Palabra di Dios. Ora bo ta lesa Beibel i bo komprondé kiko tin pará, bo ta 

komprondé tambe kiko ta loke Dios ke bisa bo.  

Beibel ta nifiká buki. Na latin nan ta usa e nòmber biblio. Ora bo tende e palabra  

biblio bo por pensa mesora riba biblioteka. Na un biblioteka bo ta haña diferente tipo 

di buki. Méskos den Beibel tambe tin diferente tipo di buki.  

 

Den ki temporada i ken a skirbi Beibel? 

A dura mas o ménos 1100 aña pa nan skirbi henter e Beibel.  

Bukinan di beibel a keda skibí pa diferente outor. Tin algun di e bukinan ku nos sa ta 

ken a skirbi nan, pero tambe tin buki ku nos no sa ta ken a skirbi nan. 

Beibel ta e buki mas konosí den henter mundu, i el a keda tradusí na kasi 2000 

idioma. 

 

3.1  Beibel: skirbí pa hende i inspirá pa Dios 

 
Beibel ta un kolekshon di buki sagrado. E ta papia di e historia di amor di Dios, ku ta 

salba hende pa medio di un plan di salbashon. Beibel ta papia di: 

• kon nos tin ku biba komo famia,  

• kon nos tin ku biba den komunidat,  

• e ta mustra nos nos debernan sosial,  

• i e ta invitá nos pa biba ku rèspèt, pas i amor pa Dios i pa hende. 

Beibel no ta kualke buki. Dios a inspirá hende pa skirbi Beibel.   

Beibel a keda skirbí dor di hende “inspirá pa Dios “.  

Esaki ta nifiká ku Spiritu Santu di Dios a lusa mente di kada outor, pa nan skirbi e 

MENSAHE DI SALBASHON ku Dios ke duna na su pueblo. Kada un outor a skirbi 

na su manera, su idioma i segun su kultura. Pero ta e Spiritu Santu ta esun ku ta 

bisa nan kiko nan mester skirbi. Pa por komprendé esaki mihó, nos por pone un 

ehèmpel simpel:  

George, presidente di e grupo di katekistanan di Kòrsou, ta bai serka Bea, un 

katekista ku ta e sekretaria di e grupo i ta bis’é: “Ta bai tin un kurso pa tur katekista 

di Kòrsou, di 15 di yanüari pa 15 di febrüari. Skirbi un karta, i manda esaki pa tur 

katekista pa invitá nan pa e kurso. Pone den e karta ku kada persona tin ku sòru pa 

su mes kuminda i ku tur ku tin kitara, kuarta òf kualke otro instrumènt, pa nan bini ku 

esakinan. Ta spera tur hende sin falta. Bea ta aseptá e tarea aki, ta skirbi i manda e 

karta. 

E pregunta ta awor: Di ken e karta ta? Ken ta e outor? Ta George òf Bea? Tur dos ta 

outor, pero di forma diferente. Bea ta outor di e FORMA den kua e karta ta skirbí; 

pero George ta outor di e KONTENIDO, e MENSAHE di e karta.  Den e karta, e 

kontenido ta naturalmente mas importante ku e forma. 

Nos por bisa e ora ei ku George ta e outor prinsipal di e mensahe i ku Bea ta e di 

dos outor. E mésun kos nos por bisa di Beibel. E outor prinsipal di Beibel ta Dios, 

pasobra e MENSAHE ta di djE. Hende ta e di dos outor òf e instrumento ku Dios a 

uza pa duna forma na Su mensahe. Esun outor a skirbi den forma di un karta formal, 

e otro den forma di un kuenta i un otro a skirbi den forma di un poesia. Pero tur a 

skirbi un mensahe ku ta bini di Dios. 

3.2 Tèstamènt Bieu 
Beibel ta e buki mas importante pa kristiannan. Beibel ta konsistí di dos parti: 

Tèstamènt Bieu i Tèstamènt Nobo. 

• Tèstamènt Bieu, ku ta konsistí di 46 buki, ku ta bai tokante di e historia di e 

pueblo hudiu ku nan Dios. Tur loke tin skirbí den Tèstamènt Bieu, a pasa 

promé ku nasementu di Hesus. 

• Tèstamènt Nobo ku ta konsistí di 27 buki, ta trata loke a pasa for di 

nasementu di Hesus.    

Komo Hesus tabata un hudiu, e kristiannan a pone e bukinan di e hudiunan tambe 

den nan Beibel i nan a yam’é Tèstamènt Bieu. I e parti kaminda ta papia di e bida di 

Hesus, nan a yama Tèstamènt Nobo. 

Hudiunan ta repartí Tèstamènt Bieu den tres parti:  

1. Bukinan di Lei (na Hebreo: Torah) 

2. Profetanan (na Hebreo: Nebiim) 

3. Skrituranan (na Hebreo: Chetoebiim òf Khetoebiim) 

Hudiunan no ta yama nan bukinan Tèstamènt Bieu, pero nan ta yam’é TeNaCH òf 

TaNaKH 

Tarea 1: 

Wak e lèternan den e nòmber TeNaCh bon i purba saka afó kon hudiunan a yega na 

e nòmber ei. 

Gran parti di Tèstamènt Bieu a keda skirbí na e idioma hebreo, ku ta e lenga 

materno di e hudiunan.  

Bo ta lesa hebreo di drechi pa robes i di patras bai dilanti. Pues e último página ta e 

promé página.  

Tarea 2: 

Kiko tin skirbí aki? Skirbi e frase ‘Hebreo’ aki na Papiamentu den bo skref. 

.itnalid iab sartap id i sebor ap ihcerd id oerbeh asel at oB 

 

3.3 Tèstamènt Nobo 
Manera nos a mira kaba, dor ku e testigunan okular di Hesus a kuminsá fayesé, a 

lanta e nesesidat serka e komunidatnan kristian pa pone tur kos di bida, morto, 

resurekshon i siñansa di Kristu Hesus (e evangelio òf bon notisia), riba papel. 

Pasobra promé e historianan tabata keda kontá di mayor pa yu. I boso mes sa kiko 

ta pasa ku un mensahe ku keda kontá di boka pa boka.  

Tarea 3: 

Wega di telefòn: Dosente ta duna e alumno sintá te dilanti un mensahe den su orea. 

E alumno tin ku pasa e mensahe pa e siguiente alumno den su orea. Asina ta sigui 

pasa e mensahe den orea di tur alumno i e último alumno ta bisa duru kua mensahe 

el a haña.  

Mayoria biaha e mensahe no ta kuadra mas, asina tambe lo a sosodé ku e mensahe 

di Hesus, si nan lo no a skirbié. E 4 evangelistanan: Mateo; Marko; Lukas i Huan ta 

e promé nan ku a kuminsá skirbi. Nan a skirbi nan evangelio. Tur 4 evangelio ta bai 

tokante di e mésun kos: bida, morto, resurekshon i siñansa di Hesus.  

E bukinan di Tèstamènt Nobo ta lo siguiente: 

• E kuater evangelionan (skirbí pa Mateo, Marko,  Lukas i Huan) 

• E buki Echonan di apòstelnan (skirbí pa Lukas) 

• E kartanan ( mayoria di Pablo) 

• I por último e buki di Revelashon (skirbí pa Huan) 

 

3.4 Kon pa buska un teksto den Beibel? 
Bo por haña Beibel na tur tamaño i hanchura. Pa e motibu aki bo no por traha ku 

página ora bo tin ku laga hende buska den Beibel. Pasobra e mésun teksto por ta 

situá na diferente página, den e diferente Beibelnan.  

Si bo ke buska un teksto den Beibel bo tin ku: 

1. Sa den kua parti di e Beibel e teksto ta (Tèstamènt Bieu òf Nobo) 

2. Buska  nòmber di e buki (esei bo por haña den e página di kontenido)  

3. Wak den kua kapítulo e teksto ta (kada buki ta repartí den kapítulo, e sifra 

grandinan den e buki) 

4. Wak kua versíkulo (nan) bo tin ku lesa. (kada kapítulo ta repartí den versíkulo, 

e sifra chikitunan den kada kapítulo) 

5. Un ehèmpel di un teksto Bíbliko ta: Génesis 9, 11-13. (Génesis kapítulo 9, 

versíkulo 11 te ku 13) 

6. Esaki ta nifiká ku bo tin ku buska e buki Génesis den e página di kontenido, 

pa bo wak na kua página e buki Génesis ta kuminsá den bo Beibel. (E 

nòmber di e bukinan ta skirbí te ariba riba e página.)  

7. Ora bo haña e página kaminda Génesis ta kuminsá bo ta bai buska kapítulo 9 

(e sifra grandi 9) 

8. Ora bo haña e kapítulo bo ta bai buska e versíkulonan 11 te ku 13. (eseinan 

ta e sifra chikitunan den e kapítulo) Den e kaso aki, bo ta kuminsá lesa 

versíkulo 11 i bo ta stòp di lesa te ora versíkulo 13 kaba.  

Tarea 4: 

Skirbi e siguiente tekstonan Bíbliko aki den bo skref i despues buska nan den bo 

Beibel. Skirbi e promé dos palabranan ku e teksto ta kuminsá kuné i e dos último 

palabranan ku e teksto ta kaba kuné.  

1 Samuel 1, 9-13 
Éksodo 13, 19 
Isaías 43, 18-19 

Yonas 2, 1-5 
Mateo 26, 47-49

 
Tarea 5:                                                                                                                                     
Pinta un buki habrí ku ta representá e beibel. Pone aden e siguiente palabranan: 

Tèstamènt Bieu (46) buki na banda robes i Tèstamènt Nobo (27) buki na banda 
drechi. Bou di Tèstamènt Bieu ta skirbi e bukinan hudiu:                                                                 
- Bukinan di Lei                                                                          
- Profetanan                                                                                   
- Skrituranan 

Tèstamènt Bieu: Loke ku a pasa promé ku Hesus a nase. 

Bou di Tèstamènt Nobo ta skirbi e:                                        
- 4 evangelionan, ( skirbí pa Mateo, Marko, Lukas i Huan)       
- Echonan (skirbí pa Lukas)                                                                 
- Kartanan(mayoria pa Pablo)                                                          
- Revelashon (skirbí pa Huan))                                                                                                            

Tèstamènt Nobo: Loke ku a pasa despues ku Hesus a 
nase 

 

 

Tarea 6:                                                                                                                                              

Kompletá e frasenan 

Beibel ta e .................. di mas importante pa kristiannan.  E ta un buki inspirá pa 

................. Beibel na  latin ta ................. Palabra ku ta laga bu pensa mesora riba 

biblioteka. Den un ................. bo ta haña diferente tipo di buki. Beibel tambe tin 

diferente ................. di buki. E bukinan aki tin ................. outor i a keda tradusí na 

kasi 2000 ............ E ta tambe un di e bukinan di mas bieu na mundu. Un buki  

.............. pa hende i............ pa Dios.  E ta siña nos kon nos tin ku ........... komo 

famia, ta mustra nos kiko ta nos ................ sosial i ta invitá nos pa biba ku .........., 

pas i .............. pa Dios i pa hende. 

Palabranan pa yena:  rèspèt, biba, biblio, buki , debernan, Dios, diferente, amor, 

inspirá, idioma, tipo, biblioteka, skibí 

Kon pa pinta un buki 

4. Ritual i símbolonan di Iglesia 
 

Introdukshon 
 

Kristu resusitá ta sigui ta presente den su Iglesia.  Den Iglesia tin hopi ritual i 

símbolonan ku ta laga nos eksperensiá Kristu den nos bida. Un ritual ta un akto ku 

ta tuma lugá semper na e mésun manera i mayoria biaha segun e mésun sekuensia.  

Por ehèmpel tur biaha ora di parti Santa Hòstia, pastor ta hasi i bisa méskos. Ora di 

resa rosario ta hasié tur biaha méskos. Lesamentu di lektura tambe ta sosodé tur 

biaha na e mésun manera etc.  

 

4.1 E shete sakramentunan 

E sakramentunan tambe ta ehèmpel di ritualnan. Nan ta ritualnan kaminda Kristu 

mes ta presente pa yena nos ku su grasia i amor. 

Komo kristiannan katóliko nos ta risibí e ritualnan aki 

na momentunan importante den nos bida:  

• Na kuminsamentu di nos bida kristian katóliko 

nos ta risibí Sakramentu di Boutismo.  

 

• Pa sigui kòrda i mantené kontakto ku Hesus 

nos ta risibí Sakramentu di Santa Eukaristia 

(Promé Santa Komunion). 

 

• Ora nos kuminsá skohe direkshon di nos bida nos ta risibí Sakramentu di 

Konfirmashon. 

 

• Ora nos a desviá pa motibu di piká i nos ke bolbe riba kaminda di Dios nos ta 

risibí Sakramentu di Rekonsiliashon (Konfeshon). 

 

• Pa nos kompartí nos bida ku otro den aliansa di amor nos ta risibí 

Sakramentu di Matrimonio. 

• Ora un hende sinti e yamada pa pone su mes na sirbishi di Dios e ta risibí 

Sakramentu di Orden Saserdotal. 

 

• Ora un hende ta enfermo òf ya di edat avansá ta risibí Sakramentu di 

Enfermonan (Santoli) 

 

Sakramentunan di Inisiashon 

E promé 3 sakramentunan nos ta yama sakramentu di 

inisiashon kristian. Esaki ke men ku un katóliko mester 

kumpli ku boutismo, komunion i konfirmashon pa e 

por bira un kristian. Mester kumpli ku nan den e sekuensia menshoná ei tambe.  

 

E Sakramentu di Komunion ta unu hopi importante ku durante di tur e otro 

sakramentunan ta bini bèk. E Sakramentu di Konfeshon tambe ta unu ku nos por 

ripití kuantu biaha ku nos ke. E Sakramentu di Santoli nos por haña forsa pa 

enfrentá enfermedat òf behés. 

Ke men ku 3 di e 7 sakramentunan nos por risibí mas ku un biaha esta, 

Komunion, Konfeshon i Santoli. E sobra 4 sakramentunan nos por risibí nan 1 

biaha so, esaki pasobra for di momentu ku nos risibí nan un biaha, nan ta pone 

simbólikamente un marká den nos alma ku no por kita nunka mas!!!  

4.2 Sakramentu di Boutismo 

 
Dia bo a nase bo mayornan i famianan tur tabata kontentu ku bo nasementu. Nan a 

yama Dios danki pa bo presensia den nan bida i nan a pidi Dios aseptá bo komo un 

di Dios su yunan stimá. P’esei bo mayornan, madrina, padrino, famianan a hiba bo 

misa pa bo batisá.  

Riba dia di bo boutismo bo a 

• risibí Spiritu Santu di Dios 

• bira Yu di Dios 

• drenta e komunidat di esnan ku tin Fe i ta Kere den Dios 

• bira parti di Iglesia (Parokia) 

• sera un kompromiso ku Dios di sigui su kaminda.  

 

Awor, bo por bisa tur esaki nan a sosodé dia bo tabata chikitu i bo no tabata sa nèt, 

nèt nada di bo Boutismo. Ta p’esei bo mayornan, madrina i padrino a primintí di 

yuda bo desaroyá bo fe kristian segun bo ta kresiendo. Huntu ku nan tin tambe 

pastornan di Iglesia, dosentenan di religion na skol, programa nan religioso na radio 

i televishon. Di tur banda bo mester a tende i haña siñansa tokante Dios i su 

mandamentunan, pa yuda bo fe krese. I ora bo bira mas grandi, bo mes ta konfirmá 

ku bo ke biba e bida kristian. Esaki ta sosodé den e Sakramentu di Konfirmashon. 

 

Símbolonan ku ta uza ora di Boutismo.  

Nos konosé 6 símbolo importante ora di boutismo: 

Awa: 

Hesus a bisa: “si un hende no nase di awa i Spiritu, e NO por 

drenta Reino di Dios”. Esaki kier men ku hende ku NO a batisá no 

por drenta Reino di Dios.  

Awa di Boutismo ta libra nos di e piká original i tambe e pikánan 

personal ku nos mes a kometé.  

  

Krus: 

E krus di Hesus ku ta keda marká riba nos frenta, ta mustra nos ku nos ta di 

djE. Huntu ku Hesus nos ta drenta den e komunidat di hendenan ku FE. 

Zeta di Katekúmeno: 

Pa fortifik’á nos kontra tentashon di e malu, ta hunta nos ku 

zeta di katekúmeno riba nos pechu. 

Lus: 

Ta usa Bela. E lus di Kristu ta lusa bo bida i bo kaminda. Ta bo 

deber di mantené e  lus semper sendé i purba na biba semper 

komo yunan di lus. Esta un hende ku ta kana den klaridat i ku no 

ta hasi kosnan skondí den skuridat.  

Krisma: 

Krisma ta un zeta perfumá. Dios pa medio di e krisma aki ta uní 

bo ku Hesus. Pa bo por kumpli ku e bida kristian i yega na bida 

eterno. E mésun zeta aki ta usa ora un persona ta bira saserdote, 

ora di konfirmashon i ora di risibí Santoli.  

 

Krisma ta keda trahá di zeta di oleifi i nan ta basha un perfume den dje. Un 

biaha pa aña e zeta ta keda trahá. Esaki ta sosodé riba Djamars Santu 

durante di e Misa Krismal. Obispu ta traha e zeta i ta partié pa tur pastor 

haña bai su parokia kuné.  

Paña blanku: 

Un paña blanku ta símbolo di puresa, dignidat, limpiesa, pas. 

Ora di boutismo pastor ta bisa: “......................... (yena bo 

nòmber), awor bo ta bistí ku Kristu i bo ta un hende nobo, yamá 

Kristian. E paña blanku aki sea señal pa bo di loke bo a bira: 

esta Yu Di Dios. Hiba un bida digno, tene bo bida limpi i sin 

mancha di maldat pa bo alkansá bida eterno”. 

4.3  Sakramentu di Konfirmashon 

 

 

“Ora e apòstelnan na Herusalèm a tende ku e Samaritanonan a risibí palabra di 

Dios, nan a manda Pedro i Huan serka e hendenan ei. Nan a bai i a resa pa e 

hendenan risibí Spiritu Santu, komo ku Spiritu Santu no a baha riba ningun di nan 

ainda. Ta e boutismo den nòmber di Señor Hesus so nan a risibí. E ora ei Pedro i 

Huan a pone man riba nan i nan a risibí Spiritu Santu. ” (Echonan di apòstel 8:14-17) 

Donnan di Spiritu Santu 

E sakramentu di Konfirmashon ta keda yamá Sakramentu di Spiritu Santu. Un hende 

ku ke ta un kristian di bèrdè mes, no por keda sin risibí e sakramentu aki. I sigur un 

hende ku a batisá na beibi, mester konfirmá den e sakramentu di Konfirmashon ku 

su mes boka awor, ku e kier biba komo un kristian. E ta pidi yudansa di Spiritu Santu 

pa e bira un bon kristian. Spiritu Santu ta regalá su shete donnan, segun su santa 

boluntat. No ta tur hende ta haña mésun don. 

E donnan di Spiritu Santu ta: 

1. don di sabiduria  

2. don di inteligensia 

3. don di konseho  

4. don di fortalesa  

5. don di siensia  

6. don di piedat  

7. don di temor pa Dios. 

 

Ritual di e Sakramentu di Konfirmashon 

Esun ku tin ku duna Sakramentu di Konfirmashon ta Obispu. Si obispu no t’ei e por 

permití un pastor duna e sakramentu di Konfirmashon. E konfirmashon ta tuma lugá 

ora ku Obispu puntra e kandidato su nòmber, e kandidato ta bisa obispu su nòmber. 

E ora ei Obispu ta menshoná e nòmber i tanten e ta hunta e Krisma den forma di 

krus na e kandidato su frenta e ta bisa: “................... pa e señal aki risibí don di 

Spiritu Santu”. E kandidato ta respondé: “Amèn”. Despues Obispu ta pone man na 

banda di kara di e kandidato i bisa: “Pas sea ku bo”, i e kandidato ta respondé: “I ku 

Mònseñor su Spiritu”.   

 

 

 

 

 

 

Símbolonan di e Sakramentu di Konfirmashon 

E símbolo ku ta keda usá durante e Sakramentu di Konfirmashon ta e Santa Krisma, 

ku ta keda huntá na e frenta di e kandidato i e ponementu di man di e obispu riba e 

kandidato.  

Nos ta risibí Spiritu Santu di nobo den Konfirmashon pa mustra nos ku yudansa di 

Spiritu Santu ta un nesesidat den nos bida di tur dia.  

Ora nos tin Spiritu Santu den nos bida, hende ta mira esei na su frutanan. E 

frutanan di Spiritu Santu ta: 

1. amor  

2. goso 

3. pas 

 

4. pasenshi 

5. amabilidat 

6. bondat 

 

7. fieldat 

8. humildat 

9. i dominio propi

Tarea 1: Menshoná e 7 sakramentunan i e símbolonan di 2 sakramentu 

5. Maria, mama di Hesus 
 

Introdukshon 
Maria tabata un mucha muhé hóben, nasé i bibá na Názarèt. Su 

mayornan tabata Joachim i Ana. Maria tabata un hóben skohé – pa 

Dios- for di den barika di su mama, pa bira mama di nos Salbador 

Kristu Hesus. Pa e motibu aki Maria tabatin e privilegio, di no a heredá  

e piká original di Adam ku Eva, ku tur hende ta nase kuné.   

Ántes tabata un kustumber di hudiunan ku ta e tatanan ta disidí ku ken nan yu 

muhénan ta kasa. Den kaso di Maria, e mester a kasa ku un hòmber di un poko mas 

edat kuné yamá Hosé. Tantu Maria komo Hosé tabata desendiente di David. Maria 

no tabata ni kasá ainda ora el a haña bishita di un angel di Señor, ku a bin trese un 

gran notisia p’e. 

 

5.1 Anunsio di Hesus su nasementu 
Dios a manda angel Gabriel serka Maria pa anunsiá Maria ku siendo bírgen ainda, e 

lo bai duna lus na un yu hòmber, ku lo ta yu di Dios. Ora ku e angel a yega serka 

Maria, el a kumindá Maria di e siguiente forma: 

“Mi ta saludá bo! Señor a mustra bo su grasia i E ta ku bo!” (Lukas 1, 28 )  

Maria a spanta mashá, pero e angel a bis’é p’e no spanta, 

pasobra el a kai na agrado di Dios i ku lo e sali na estado i lo 

duna lus na un yu hòmber, ku e mester yama Hesus. Maria a 

puntra e angel: “Kon esaki por sosodé? Pasombra mi ta un 

bírgen? (Lukas 1, 34) E ora ei e angel a splik’é ku Spiritu Santu 

lo baha riba dje, i  ku poder di Altísimo lo tap’e manera un 

sombra i ku e yu ei lo ta yamá “Yu di Dios”. Maria a kontestá: “Ata sirbidó di Señor, 

laga sosodé ku mi loke bo a bisa.” (Lukas 1, 38 ) I e angel a kita bai for di dje. 

Bo por imaginá bo kiko lo a pasa si Maria lo no a aseptá pa bira mama di e yu di 

Dios? Kisas awe nos lo no tabatin Hesus komo nos Salbador i nos destino lo a keda 

morto eterno.  

Danki Dios Maria tabata kompletamente obedesidu na Señor i dispuesto pa trese 

Hesus na mundu, pa nos por a mira e poder di Santísima  

Trinidat: Tata ta disidí, Spiritu Santu ta obra i Dios Yu ta enkarná. 

 

Bo por konsiderá Maria komo sekretaria di Hesus, ku ta intersedé i intermediá entre 

nos ku Hesus. E mes no ta Dios i no por alab’é i ador’é, pero si por vener’é. 

5.2 Karakterístikanan di  Maria 
 

Karakterístikanan di Labírgen Maria ta: 

Maria silensioso. 

Maria a haña e nòmber di “E muhé silensioso”, dor ku ta masha 

tiki biaha Maria ta keda menshoná den Beibel. El a papia masha 

poko i tabata warda tur kos den su kurason.  

Un ehèmpel di esaki tabata dia ku Maria i Hosé a bai tèmpel pa 

ofresé Hesus na Señor. Nan a topa Simeon i Simeon a bisa 

Maria: “Abo lo sufri doló komo si fuera un spada ta traspasá bo kurason ( Lukas 2, 

35) Maria no a bisa nada i a warda e palabranan di Simeon aki den su kurason. I di 

bèrdat Hesus su bida no tabata fásil. Komo mama, Maria tambe tabata sinti kada 

sufrimentu ku su yu Hesus tabatin. 

 

Maria tabata preokupá pa otronan 

Un di e poko biahanan ku Maria a bisa algu den Beibel tabata na e kasamentu di 

Kana. Maria tabata un persona atento i preokupá pa yuda esnan den nesesidat. Dor 

di esei el a ripará ku biña a kaba na e kasamentu di Kana. Ta p’esei el a bai serka 

Hesus pa pidiÉ pa yudansa. El a bisa Hesus: “No tin mas biña”  i na 

e sirbidónan el a a bisa: “Hasi loke E manda bosnan”. ( Huan 2, 5 ) 

Hesus a bisa Maria ku su ora no a yega ainda, pero Maria a insistí. 

No a keda Hesus nada otro ku obedesé su mama i kombertí e awa 

den tinashinan den biña. Anto no kualkier biña, sino un biña di 

ekselente kalidat. 

Aki bo ta mira ku e promé milager ku Hesus a hasi, ta riba petishon di su mama 

Maria. P’esei nos tambe por aserká Maria den orashon ku nos petishonnan i e lo pidi 

su yu Hesus pa nos. 



31 
 

Maria un hende servisial  

Maria a bai Hudea serka su prima Elisabèt, ku 

tambe tabata na estado. Ora el a yega i a 

kumindá Elisabèt, Elisabèt a sinti ku el a keda 

yená ku Spiritu Santu. E ora ei el a bisa Maria 

kon bendishoná Maria ta, mas ku tur muhé na 

mundu. Elisabèt a bisa Maria:”Na kiko mi ta 

debe e honor ku mama di mi Señor ta bishitá mi? ( Lukas 1, 43) I na e momentu ei e 

yu den Elisabèt su barika a kuminsá bula di alegria. Maria a keda mas o ménos seis 

luna pa kompañá i yuda su prima durante su embaraso i parto. 

 

Maria un mama atento 

Na diferente momentu bo ta nota ku Maria tabata un mama atento i preokupá pa su 

yu. Prinsipalmente momentu ku Maria i Hosé tabata biaha pa bai kas bèk despues di 

fiesta di Pésag na Herusalèm. Nan tabata pensa ku Hesus lo tabata huntu ku e otro 

kompañeronan di biahe. Atento Maria a bai buska drechi di su yu. Ora nan no por a 

haña Hesus ningun kaminda, nan a komprendé ku Hesus lo mester a keda 

Herusalèm.  (Lukas 2, 43 – 50).  

Méskos ku kualkier mama ku stima su yu, Maria 

tabata hopi preokupá pa sa unda su yu a keda. 

Maria i Hosé a bira bai bèk Herusalèm pa buska 

Hesus. Nan a hañ’E te despues di 3 dia den 

tèmpel, sintá mei mei di e dòktornan di lei ta 

kombersá.  

Manera Maria ta preokupá pa bienestar di su yu, asina ei tambe Maria ta preokupá  

pa nos ku ta su yunan i pa su Iglesia. 

Maria un kompaño 

Maria a keda kompañá Hesus henter su bida te na su morto. Den bon i den malu el 

a kana ku su yu Hesus. El a kana henter e kaminda di 

Kalvario ku Hesus i a kompañá Hesus ora E tabata 

kologá na krus. Na e momentu ei Hesus a ofresé Huan i 

huntu ku Huan nos tur, Maria komo nos mama i komo 

mama di Iglesia. Hesus a bisa Maria: “Señora ata bo yu hòmber ”, i na e disipel El a 

bisa: Ata bo mama”. (Huan 19, 26 -27)  

Ki gran gesto di amor esei ta, Hesus a ofresé su mama stimá na nos tur. Un mama 

obediente na Dios, un mama humilde semper kla pa sirbi, i un mama ku ta stima 

nos, manera el a stima su Yu. 

Danki mama Maria ku semper bo tabata na sirbishi di Dios. Danki pa a bisa sí na 

Dios su boluntat i asina trese pa mundu henter Kristu Hesus nos Salbador. Mama 

Maria  pidi bo yu Hesus pa nos , pa nos por yega serka Hesus i serka Tata. 

 

 

 

 

 

 

Tarea 1:                                                                                                                                                  

Wak e video aki den bo tempu liber pa bo sa mas di loke nos a siña di nos Mama 

Maria. https://www.youtube.com/watch?v=stznKsawlgQ  Video Maria, Madre de la 

Iglesia. 

 

Tarea 2:                                                                                                                                            

Ken Maria, mama di Hesus ta? Pone un krus dilanti di e kontestanan korekto. 

 

 Servisial 

 Kasa di Hosé 

 Un hende  hopi gordo 

 Floho 

 Un hende sin fe 

 Mama di 5 yu 

 Un mucha muhé yòn 

 Atento 

 Mama di Hesus 

 Gusta redu 

 Kosedó 

 Sin piká 

 Preokupá pa otronan 

 Yu di Joachim i Ana 

 Humilde 

https://www.youtube.com/watch?v=stznKsawlgQ

6. Hesus, e Yu di Dios 
 

Introdukshon 
Manera nos a lesa den e kapítulonan anterior Dios no a laga nos 

den nos piká. El a manda su yu Hesus, nos Salbador i Redentor, 

pa salba nos di nos pikánan. 

Kiko ta piká? Piká ta ora nos bira lomba pa Dios, dor di desobedesé su lei i 

mandamentunan. Ounke Dios a krea nos pa hasi loke ta bon, pa nos ta santu 

manera E ta santu, tòg nos ta hasi piká.   

 

Tin asina tantu maldat den mundu pa e simpel motibu ku Dios a krea nos ku un 

boluntat liber pa skohe entre hasi bon òf hasi malu. Skohe pa Dios, òf skohe kontra 

Dios. Di kon Dios a krea nos ku e boluntat liber aki? 

Manera nos a mira kaba Dios a krea hende pa E tin un relashon di amor kuné. Bo no 

por stima un hende fòrsá, kontra di bo boluntat. Stimashon mester ta liber i di 

kurason, sino e no ta stimashon.  

P’esei Dios a krea nos ku e boluntat liber aki, pa stim’É, òf keda sin stim’É. Dios a 

spera ku hende lo a skohe pa stim’É, pa obedesé su mandamentunan i pa bira 

lomba pa maldat. Pero hende hopi biaha ta skohe pa hasi malu. Di kon?  Pasobra 

hopi biaha nos ta suak. Nos ta kai fásilmente den tentashon i hasi piká. 

 

Ta tur hende ta pekador? 

Hende no tin solamente e pikánan personal (pikánan ku e mes ta hasi) so, pero 

tambe nos ta heredá e piká original di e promé hendenan ku a peka kontra Dios. 

Méskos ku nos ta heredá wowo di nos mama, òf boka di nos tata, kabei di nos wela, 

frenta di nos tawela, asina nos ta heredá piká tambe for di nos mayornan. Pues nos 

ta nase pekador, i segun nos ta bai kresiendo nos ta bai sigui hasi nos mes pikánan. 

I manera nos sa Dios a bisa ku pago di piká ta morto! 

Pero Dios den su infinito bondat, no a laga nos pa nos kuenta, i a 

manda su Yu, pa muri na nos lugá i drecha e relashon entre nos 

ku Dios ku piká a destruí. Pero ken e Yu di Dios aki ta? 

 

6.1 Hesus su nasementu i su hubentut 

Danki na tur e apòstelnan i otronan ku a skirbi nan eksperensianan ku Hesus, ku 

awe nos sa ta ken Hesus, e Yu di Dios ta. Promé e historianan tabata keda kontá di 

mayor pa yunan, i mas o ménos 30 aña despues di Hesus su bida aki na mundu nan 

a kuminsá skirbi e historianan. E proménan ku a skirbi tokante di Hesus tabata e             

kuater evangelistanan Mateo, Marko, Lukas i Huan, pero ta solamente Mateo i 

Lukas a skirbi tokante Hesus su nasementu. 

Aki ta sigui un historia kòrtiku di Hesus su nasementu i su hubentut. 

• Maria i Hosé tabata un pareha hóben, ku tabata komprometé pa kasa, ora un 

angel di Señor a aparesé serka Maria i despues serka Hosé, pa bisa nan ku 

Maria lo sali na estado i duna lus na un yu hòmber ku nan mester yama 

Hesus (Dios ta salba). Hosé mester aseptá e yu, pasobra e yu no ta yu di 

ningun otro hòmber, sino yu di Dios mes.  

 

• Emperador kier a tene un senso den su pais, i el a bisa ku 

tur hende tin ku bai skirbi nòmber na e lugá di unda nan 

famianan ta bini. Komo ku Hosé i Maria tur dos su 

famianan tabata di Bètlehèm, nan mester a bai aya bai 

skirbi nòmber.  

Maria ya tabata serka di duna lus, ora nan a kuminsá nan biahe. Ora nan a 

yega Bètlehèm, tabata asina drùk ku no a sobra ningun lugá mas pa nan 

keda. Nan mester a pasa nochi den un stal di bestia i Hesus a nase den e stal 

ei. Maria a pone e yuchi drumi den un pesebre (un baki di kuminda pa bestia). 

•  Hosé ku Maria a haña bishita di e wardadornan ku a tende di un angel di 

Dios ku e Yu di Dios a nase. I ku nan por hañ’É den un 

stal drumí. Tambe a bini tres sabio di oriente bin bishitá e 

niño Hesus. Nan a sigui un strea ku a mustra nan unda e 

rei di hudiunan a nase. Nan a bini ku sensia, mira i oro 

komo regalo pa e niño. Te awe katólikonan ta selebrá e dia aki riba 6 di 

yanüari ku e fiesta di Tres Rei. 

 

• E tres reinan no tabata sa na unda presis e Rei nobo a nase, p’esei nan a 

pasa serka Heródes promé, pa puntra unda e Rei di hudiunan a nase. 

Heródes a bira tur anshá, pasobra e no ke ningun otro rei mas den su pueblo. 

El a bisa e reinan pa ora nan haña sa unda e rei nobo a nase, nan pasa bèk 

pa bis’é. Ya e tambe por bai honra e rei. Pero den un soño angel di Dios a 

bisa e tres reinan pa nan no bai bèk serka Heródes i pa nan bai pais bèk via 

di un otro ruta.   

Ora rei Heródes a mira ku e tres hòmbernan no a 

bini bèk, el a manda su sòldánan bai Bètlehèm i 

mata tur mucha hòmber bou di dos aña, ya e tin 

sigur ku e rei nobo tambe lo a muri. Pero un angel 

di Dios a spièrta Hosé den soño pa e lanta i hui bai 

Egipto ku Maria i e yu. Asina Hesus a skapa di 

morto. Iglesia Katóliko ta rekordá e dia aki ku fiesta di Muchanan Inosente dia 

28 di Dezèmber. 

 

• Despues ku Heródes a muri, Hosé, Maria i Hesus a bolbe bai Israel bèk. Nan 

a bai biba na Názarèt. Promé ku Hesus a kuminsá ku su mishon na edat di 30 

aña, no tin kasi nada di Hesus skirbí den Beibel.  

Úniko kos ku tin skirbí ta di dia Hesus tabatin 12 aña i el a bai Herúsalèm ku 

su mayornan pa e fiesta grandi di Pésag. Ora nan tabatin un dia na kaminda 

pa kas kaba, su mayornan a ripará ku Hesus no tabata serka nan. Nan 

mester a bira bai bèk Herusalèm bai buska Hesus. Despues di 3 dia nan a bin 

hañ’É den tèmpel papiando ku dòktornan di lei. (Luk.2,41-52) 

• Entre di Hesus su 12 aña i su 30 aña, no tin mashá mas skirbí di Hesus. Loke 

nos sa ta ku El a krese bira un hòmber fuerte i sabí i ku méskos ku Hosé e 

tambe tabata un karpinté.   

 

 

Tarea 1:  

• Pa un mihó bista di e historia di Hesus su bida te ku su 30 aña lesa: 

Mateo 1,18-25 i Mateo  2,1-23.  

• Parti e klas den 5 grupo i kada grupo ta skohe un di e 5 partinan di Hesus su 

nasementu i su hubentut i present’é den forma di un ‘potrèt bibu’ (tableau 

vivant). E 5 partinan aki ta: 

1. Anunsiashon di e angel na Maria                                                                                                       

2. Nasementu di Hesus                                                                                                                        

3. E niño resien nasí ta haña bishitá                                                                                                      

4. Búskeda di e rei nobo resien nasi                                                                                                                     

5. Hesus den tèmpel sin su mayornan sa.                                                                                      

6.2  Hesus ta kuminsá ku su bida públiko 

 
Despues di Hesus su 30 aña Beibel ta bolbe konta nos mas di Hesus. 

E historianan ta kuminsá ku Huan Boutista ku ta anunsiá binida di e Mesias. Huan 

Boutista ta e yu ku Elisabèt (prima di Maria) i Zakarías a haña.  

• Huan Boutista tabata kana den desierto bistí na paña di lana di 

kamel, ta grita pa habri kaminda pa Señor. Hopi hende tabata 

tende su mensahe i tabata laga Huan Boutista batisá nan. Huan 

tabata bisa nan ku lo bini unu ku lo no batisá ku awa pero ku Spiritu Santu. 

I riba un dia Hesus a bini na riu Yordan pa Huan Boutista batis’É. Huan  no 

tabata kier a batisá Hesus na promé instante. Komo e no tabata haña su mes 

digno pa batisá E Yu di Dios. Hesus a insistí pa e batisá, komo ku E no tabata 

sinti su mes mas ku otro hendenan. Despues ku Hesus a kaba di batisá, 

Spiritu Santu a baha den forma di un palomba riba Hesus i un stèm a zona for 

di shelu:” E ta mi yu stimá; E ta legria di mi kurason.” (Mt. 3, 1-17) 

 

• Asina Hesus a kaba di batisá Spiritu di Dios a hib’É den desierto pa 40 dia 

largu. Durante tur e tempu ei Hesus a tene un ayuno pisá. 

Satanas a bini serka Hesus na final di e 40 dianan i a purba 

3 biaha di laga Hesus kai den tentashon. Hesus no a kai 

den ningun di su trampanan i a keda para firme riba loke 

Dios ta bisa den su Palabra. E ora ei satanas a bai lag’É i 

Dios su angelnan a bin sirbiÉ. 

 

• Hesus no tabata biaha su so. For di kuminsamentu El a skohe 12 hòmber pa 

sigui’É. E hòmbernan aki a bira su apòstelnan (disipelnan) i nan a sigui Hesus 

unda ku El a bai. Hesus a biaha rònt Israel pa prediká na tur hende e 

evangelio di e Reino di Dios.  

 

• Hesus su promé milager tabata na un kasamentu na Kana di Galilea.  

Hesus i su disipelnan i su Mama Maria tambe tabata na e fiesta. Mama Maria 

a ripará ku biña a kaba i el a bai bisa Hesus. Hesus a 

bis’é ku su tempu no a yega ainda.  

Despues Hesus a manda e sirbidónan pa yena 6 

tinashi grandi ku awa, kaba saka poko di awa i hib’é 

pa e maestro di seremonia. E awa a kambia den biña 

di ekselente kalidat. Esaki tabata e promé milager di 

Hesus. 

 

• Despues Hesus a sigui hasi hopi milager mas. El a saka 

demoño, kura siegu, lam i otro enfermonan. El a lanta 

hende for di morto, kalma laman, multipliká pan i piská 

etc.Fariseonan i dòktornan di Lei tabata yalurs riba 

Hesus, pasobra e pueblo tabata loko ku Hesus. P’esei 

nan a kuminsá buska moda pa kaba ku Hesus.  

Tarea 2 

• Lesa Mateo 3 en 4  Huan 2, 1-11 pa bo por komprendé Hesus su mishon aki 

na tera mas mihó. 

• Buska den evangelio di Lukas kua teksto bíbliko ta papia di un milager di 

Hesus. Skirbi solamente e teksto bibliko. (p.e. Lukas 5,12-14)  

 

6.3  E último siman di Hesus na mundu i despues 
Beibel ta duna hopi atenshon na loke a pasa e último siman di Hesus su bida aki na 

mundu. E asina yamá Siman Santu.   

• Hesus a keda risibí manera un rei na Herusalèm. El a drenta Herusalèm sintá 

riba un buriku. Hendenan tabata para kantu di kaya ta 

zuai ku nan rama koko ta grita: ”Hosana” loke ta nifiká 

‘yuda nos’. E hudiunan tabata spera ku Hesus a bini pa 

salba nan for di e Romanonan ku tabatin Israel oprimí i 

ku Hesus tabata e Mesias. Ta selebra Hesus su entrada 

na Herusalèm Djadumingu di Rama. 

 

• Hopi biaha Hesus tabata den tèmpel ta prediká, pero e biaha aki no ta 

méskos ku otro biahanan. Hesus a rabia mashá, 

pasobra e hendenan tabata hasi tur sorto di negoshi 

banda i den e tèmpel. Hesus a bòltu mesa di e 

kambiadónan di sèn, i kore ku tur ku tabata bende 

palomba i otro kosnan na tèmpel. Hesus a rabia, pasobra nan a kue kas di su 

Tata, ku ta kas di orashon, hasié un marshe.  

 

• Esaki a pone e fariseonan i e dòktornan di Lei, haña mas rabia ainda riba 

Hesus i nan a kuminsá puntr’É yen di kos pa wak si nan por lag’É kai den 

trampa. Pero Hesus tabata respondé nan preguntanan di tal manera ku nan 

kara tabata keda tur na bèrgwensa. I nan a disidí ku awor si mester buska un 

manera pa mata Hesus. Nan a konvensé un di Hesus su disipelnan, Hudas 

Iskariòt, pa entregá Hesus na nan pa 30 moneda di plata.  

 



39 
 

• Semper e hudiunan tabata selebrá fiesta di Pésag entre mart i aprel. Nan ta 

selebrá ku Dios a saka nan for di Egipto, kaminda 

nan tabata sklabisá pa hopi aña.  

Hesus tambe a selebrá e fiesta di Pésag aki ku un 

Último Sena ku su disipelnan, e djaweps promé ku 

su morto.  

E dia aki Hesus a laba pia di su disipelnan pa siña nan pa nan tambe sirbi 

otro. El a parti pan i biña komo su kurpa i sanger pa su disipelnan i bisa nan 

pa keda hasi esaki pa keda kòrda riba djE.  

Durante di e sena El a bisa su disipelnan ku un di nan lo traishon’É.  

Nan  tur a spanta i kuminsá puntra si ta nan.  

Tambe Hesus a splika su disipelnan ku e ta bai muri, pero ku riba e di tres dia 

lo E resusitá. E tabata purba splika su disipelnan loke tabata bai pasa, pero 

nan no a komprendé nada. Nos ta rekordá e dia aki riba Djaweps Santu. 

 

• Despues di e Último Sena Hesus a bai den hòfi Getsémani ku su apòstelnan. 

Hesus tabata sinti su mes tristu i anshá, pasobra E tabata sa kiko ta bai pasa 

kunÉ. El a pidi su disipelnan pa keda lantá i kompañ’É  den orashon, pero e 

disipelnan tabata pega soño kada biaha. Te e ora a yega ku e sòldánan a bin 

buska Hesus. Hudas a yega serka Hesus i kumind’É 

ku un sunchi, ya e sòldánan tabata sa ken nan tin ku 

kue prezu. Un disipel di Hesus a kue su spada ataká 

un di e sòldánan, pero Hesus a bis’é pa warda su 

spada, pasobra e plan di Dios mester keda kumplí i nan a bai ku Hesus 

prezu. 

• E lidernan di e hudiunan a interogá Hesus, i nan a batiÉ, pero nan no tabatin 

outoridat pa a laga mat’É. Ta e romanonan so por duna òrdu pa mata un 

hende. P’esei nan a hiba Hesus serka Pilato pa e duna òrdu pa mata Hesus. 

Pilato no a mira ningun kulpa den Hesus i el laga bati’É so. Pero e lidernan 

hudiu a instigá e pueblo pa pidi pa krusifiká Hesus. I nan a preferá di skohe e 

kriminal Barabas pa sali liber i no Hesus. E ora ei Pilato a entregá nan Hesus, 

pa nan krusifik’É.  

• Despues di hopi martirio, ofensa i un kaminda largu ku un krus pisá, nan a 

klaba Hesus na krus riba seru di Gólgota. Nan a krusifik’É meimei di dos 

ladron. Despues di un agonia kruel, Hesus a bisa su 

lastu frasenan: ‘Tata di kon bo a bandoná Mi?” Despues 

El a bisa: “ Tata pordoná nan, pasobra nan no sa kiko 

nan ta hasi.” I su último palabranan tabata: “ Ta kumplí! 

Tata den bo man Mi ta entregá mi spiritu” i El a muri. 

 

• Despues di su morto su amigunan a baha su kurpa for di krus i Hosé di 

Arimatea a pon’é den su graf nobo, ku no a keda uzá ningun biaha ainda.  

Nan tabatin ku hasi lihé, pasobra djis Sabat (dia di sosiegu hudiu) tabata bai 

kuminsá i nan no mag di hasi ningun trabou mas.  Nos ta rekordá e dia aki 

komo Bièrnèsantu. 

 

• Djasabra Santu ku tabata e dia di sosiegu di hudiunan, tabata ketu ketu. E 

amigunan di Hesus tabata lamentá su morto. Loke 

tambe a pasa e dia aki ta ku Hudas a haña duele di loke 

el a hasi i kier a bai duna e lidernan hudiu e plaka bèk. 

Nan no kier a tum’é, el a benta e sèn abou i sali bai 

horka su kurpa.  

 

Riba e di tres dia mainta trempan Maria Magdalena a bai na graf di 

Hesus, pa e trata e kurpa ku produktonan manera tabata e 

kustumber di e tempu ei. El a yega haña e graf habrí i bashí. El a 

bira masha fèrdrit i den su fèrdrit Hesus a paresé na dje. E no a 

rekonosé Hesus promé, pero ora el a rekonosé Hesus, el a bira 

mashá kontentu i Hesus a mand’é bai i duna e disipelnan e bon notisia. Dos disipel 

di Hesus ku a tende e notisia, a kore bai wak si ta bèrdat i nan tambe a topa e graf 

bashí. 

• E mésun dia Hesus a aparesé serka dos disipel ku tabata na kaminda pa 

Emaus. Nan tabata komentá loke a pasa, ora un hòmber a 

bin kana ku nan. Nan no a rekonosé ku ta Hesus, si no ta te 

ora nan a bai kome i Hesus a parti pan i biña ku nan. Nan a 

regresá riba mésun pia bèk Herúsalèm, pa bai konta e otro 

disipelnan.  

 

• E disipelnan tabata tur bruá i spantá. Nan tabata huntu ora direpente Hesus a 

aparesé serka nan tambe. Asina ei nan a haña sa ku di bèrdat Hesus a 

resusitá. E disipel Tomas, so no tabata presente ora Hesus a bini. Ora e 

sobránan a kont’é ku nan a mira Hesus, e no kier a kere. E di:” Si mi no por 

hinka dede den su heridanan, mi no ta kere ku ta Hesus.”  

 

• Asina a sosodé ku un dia e disipelnan tabata reuní huntu atrobe, e biaha aki 

sí Tomas tabata presente. Hesus a bolbe aparesé 

serka nan i El a bisa Tomas pa bin hinka dede den 

su heridanan, pa e por kere ku ta E mes. E ora ei 

numa Tomas a kere. Durante 40 dia despues di su 

Resurekshon, Hesus a keda aparesé serka kasi 

500 hende. 

 

• Despues dia 40 dia Hesus a subi na shelu. (Asenshon) 

Riba seru di Oleifi El a tuma despedida di su disipelnan. El a 

enkurashánan i bisa nan ku E lo no laga nan so, ku E lo 

manda Un ku lo yuda nan. I segun ku E tabata bendishoná 

nan El a subi bai shelu bèk serka Tata. 

 

• Dies dia despues ku Hesus a subi na shelu, Spiritu Santu a baha riba su 

apòstelnan den forma di un lenga di kandela. 

(Pentekòste) E apòstelnan yená ku forsa di Spiritu 

Santu, a haña brio pa sali bai tur kaminda bai 

prediká e bon notisia na tur ku ke tende.  Nan a plama e mensahe di Hesus 

den e otro paisnan tambe i hopi hende a kere den Hesus. Hudiunan ku si no 

kier a tende di Hesus, a laga mata hopi di e apòstelnan di formanan mashá 

kruel. Pero otronan a sigui plama e Bon Notisia. 

Te ainda tin miónes di hende ku ta kambia nan bida pa nan biba mas manera Kristu 

a siña nos. Abo tambe ta un di nan? 

Tarea 3: 

• Lesa Lukas 22 t/k 24 pa bo sa mas di e lastu dianan di Hesus riba mundu. 

• Lesa Echonan 1 i 2 pa bo sa mas tokante Asenshon i Pentekòste. 

 

Tarea 4:  

Komedia “E último siman di Hesus na mundu i despues” 

Maestro ta parti e klas den 5 grupo i kada grupo ta haña 2 parti di e historia pa nan 

presentá. Mester sòru pa e atributonan nesesario pa e komedia. E komedia ta partí 

den e siguiente partinan:                                                                                                                                                                       

1. Hesus a keda risibí manera un rei na Herusalèm.                                                                                 

2. Hesus den tèmpel ta prediká.                                                                                                                 

3. E fariseonan i e dòktornan di Lei, ta haña mas rabia riba Hesus.                                                                       

4. Último Sena. 

5. Hesus a bai den hòfi Getsémani ku su apòstelnan.                                                                                        

6. E lidernan di e hudiunan a interogá, i nan a batiÉ.                                                                                                    

7. Nan a klaba Hesus na krus riba seru di Gólgota.                                                                                                            

8. Hudas a haña duele di loke el a hasi.  

9. Maria Magdalena a bai na graf di Hesus.                                                                                                                                   

10. Hesus a aparesé serka dos disipel ku tabata na kaminda pa Emaus i na su   

     disipelnan.                                                                                                                             

11. Asenshon. 

12. Pentekòste.                                                                                                                                                      

7.  Aña Litúrgiko òf Aña Eklesiástiko 
 

Introdukshon 
Kiko ta Aña Litúrgiko òf aña Eklesiástiko? 

Méskos ku nos aña kalendario ta partí den lunanan di yanüari te ku dezèmber i nos 

aña eskolar ta partí di ougùstùs te yüli, asina nos aña di Iglesia tambe ta repartí. 

Solamente e no ta repartí den luna, sino den fiesta i temporada.  E aña Litúrgiko ta 

kore di promé djadumingu di Atvènt (entre 27 novèmber i 3 di dezèmber) te ku e 

djadumingu di Kristu Rei (e delaster djadumingu promé ku Atvènt).  

 

7.1 Liturgia 

E palabra Liturgia ta bini di e idioma Griego i ta nifiká ‘sirbishi 

públiko’. E liturgia di Misa ta konsistí di orashonnan, 

seremonianan i aktonan ku ta semper méskos. 

Rònt mundu den Iglesianan Katóliko tin e mésun orashonnan, 

seremonianan i aktonan. Por ehèmpel: Un hende ku bai misa 

na Kòrsou i un ku bai un misa e mésun dia ei na Hulanda, òf kualke otro pais rònt 

mundu, lo tende e mésun lekturanan i e mésun orashonnan. Ta p’esei komo katóliko 

bo por bai misa katóliko na kua parti di mundu ku ta, i bo por sigui e misa nòrmal, 

maske bo no ta komprendé e idioma.  

Den liturgia e pueblo di Dios ta bini huntu ku Hesus, nos Salbador, pa yama Dios 

danki i alab’É pa tur loke El a hasi pa nos. E liturgia ta di Dios, i no di e pastor, ni 

tampoko di e fielnan. Ta p’esei no por kambia ningun orashon, ni sekuensia di e 

liturgia asina asina.  

Den  e kapítulo aki nos ta bai mira kon durante di siglonan Iglesia a parti e aña 

Litúrgiko den diferente parti, ya asina por selebrá fe i bida mihó. 

7.2 Repartishon di lekturanan den aña litúrgiko. 
• E lekturanan di djadumingu ta keda repartí den aña A-B i C. 

• E lekturanan durante di siman ta keda repartí den aña 1 i 2. 

• Bo tin tambe fiesta di santunan, mártirnan i selebrashonnan ku ta bini bèk tur 

aña. 

Ántes tur aña di nobo tabata lesa e mésun tekstonan segun un skema, loke tabata 

trese kuné ku hopi parti di Beibel no ta keda lesá  durante Santu Sakrifisio di Misa. 

Pa e motibu aki e lekturanan di djadumingu ta keda repartí den tres aña (A,B,C), ya 

asina mas tantu teksto di e Beibel ta bini na bùrt. Esaki ta nifiká ku ta te despues di 3 

aña bo ta bai tende e mésun lekturanan atrobe riba  djadumingu i kada 2 aña bo ta 

tende e mésun lekturanan di den siman atrobe. Asina ta haña chèns sufisiente pa 

trata tur e 4 evangelionan durante Santu Eukaristia. 

E repartishon ta bai di e siguiente forma: 

• Den aña A  evangelio di Mateo ta pará sentral i tin algun teksto for di 

evangelio di Huan i Lukas. 

• Den aña B evangelio di Marko ta sentral i tin algun teksto for di evangelio di 

Huan i di Mateo. 

• Den aña C evangelio di Lukas ta pará sentral i tin algun teksto for di Huan i 

Mateo. 

• E evangelio di Huan ku ta otro for di e tres otro evangelionan di Mateo, Marko 

i Lukas ta keda repartí den e tres añanan A-B-C.  

 

7.3 Fiesta i temporadanan di aña litúrgiko 
 

Den e aña litúrgiko ta rekordá e aspektonan importante di e 

fe katóliko i e momentunan mas importante den bida di 

Hesus i Maria.E aña litúrgiko ta partí den fiesta i temporada. 

E kuater kolónan prinsipal ku ta keda uzá durante henter e 

aña litúrgiko ta: lila, blanku, bèrdè i kòrá.  

E temporadanan ku no tin ningun fiesta ni ningun temporada spesial den e aña 

litúrgiko, nos ta yama temporada ordinario òf temporada komun.  

 

 

 

 

 

Aña Litúrgiko òf aña Eklesiástiko 

Atvènt     

Den Atvènt nos ta prepará nos mes pa Pasku di Nasementu. Atvènt ta 

dura 4 siman i ta kuminsamentu di e aña Litúrgiko/ Eklesiástiko. 
 

Pasku di Nasementu 

Pasku nos ta selebrá Nasementu di Hesus. 

 

Kuaresma 

 Den kuaresma nos ta prepará nos mes pa Pasku di Resurekshon. Ta 

tempu pa kombertí (bira lomba pa piká). 

 

 

Djadumingu di Rama 

 Hesus ta drenta Herusalèm manera un Rei sintá riba un buriku. Ku e 

djadumingu aki Siman Santu ta kuminsá. 

 

 

Djaweps Santu 

Djaweps Santu nos ta selebrá e último sena di Hesus ku su 

disipelnan. E dia aki Hesus a duna su disipelnan pan i biña komo su 

Kurpa i Sanger i pidi nan pa keda hasi esaki pa kòrda riba djE.  Riba 

e dia aki Hesus a laba pia di su disipelnan tambe. 

 

  

Bièrnèsantu 

Bièrnèsantu nos ta rekordá sufrimentu i morto di Hesus. 

 

 

 

Pasku di Resurekshon 

 Pasku di Resurekshon nos ta selebrá resurekshon di Hesus.  

 

 

 

Asenshon 

 Kuarenta dia despues di Pasku di Resurekshon nos ta selebrá e 

fiesta di Asenshon di Hesus. (Hesus a subi na shelu i bai bèk serka 

Tata) 

 

Pentekòste 

 Pentekòste ta sinkuenta dia despues di Pasku di Resurekshon. Nos ta selebrá 

binimentu di Spiritu Santu riba e disipelnan di Hesus. 

 

 

 

Kristu Rei 

Riba e delaster djadumingu di e Aña Litúrgiko nos ta selebrá fiesta 

di  Kristu Rei. 

 

 

  



47 
 

Tarea 1:                                                                                                                                       

Alumnonan ta bai traha nan propio kalènder litúrgiko. Alumno ta hasi uso di 

plachinan, pinturanan, kolónan etc. Por hasi uso di e ehèmpelnan riba e blachi 

anterior 

. 

Kalendario 

Litúrgiko 
AÑA LITÚRGIKO 

8.  Ken mi ta? 
 

Introdukshon 
Ken mi ta? Esaki ta un pregunta importante ku kisas bo no sa puntra bo mes mashá. 

Ta importante pa nos konosé nos mes bon pa nos por funshoná bon den komunidat.  

Hopi biaha nos kier sa di nos grandinan kon nos tabata na chikitu. Kiko nos tabata 

gusta hasi i kiko nò. Nos gusta mira potrèt i videonan di nos mes na chikí, pa nos por 

tin un idea kon nos tabata. Pero ta importante pa nos sa ken nos ta awe tambe. Kiko 

nos gusta òf laga i kiko ta nos soño i plannan pa futuro.  

Un hende ta diferensiá su mes for di un bestia pa su abilidat di pensa. Si nos tin e 

kapasidat di pensa i reflekshoná riba nos bida i nos keda sin hasi esaki, nos ta bai 

funshoná na nivel di un bestia i esei no por.  

Ta p’esei den e kapítulo aki nos ta ban para ketu na nos mes i buska pa sa ta ken 

nos ta.   

 

 

Promé kaminda ku nos por buska pa sa ta ken nos ta, ta den nos kas di famia. Bo 

kas di famia ta hunga un ròl importante den e hende ku bo ta. Kosnan den un famia 

ku ta influensiá bo ser ta: 

1. Bo tin mas ruman, òf ta bo so ta ruman? 

2. Bo ta esun mas grandi, meimei, òf mas chikí den bo rumannan? 

3. Bo ta mucha hòmber òf mucha muhé? 

4. Bo ta oochi? 

5. Bo wela i tawela ta na bida ainda? 

6. Kuantu aña bo tabatin dia bo wela òf tawela a fayesé ? 

7. Bo mayornan a divorsiá òf no ta biba huntu? 

8. Boso ta bishitá un Iglesia, bai misa ku regularidat, hasi orashon den famia? 

9. Semper di bo bida bo a biba na Kòrsou? 

10. Boso a yega di troka kas? Kuantu biaha?  

Tarea 1: 

Kontestá e 10 preguntanan aki i splika kon e pregunta por influensiá e hende ku bo 

ta.  

Ta hopi importante pa bo haña chèns pa pensa riba bo mes bida, ken bo ta, kiko bo 

ke logra den bida i ki sorto di persona bo ke ta den bida. E preguntanan aki lo yuda 

bo komprendé bo mes mihó pasobra ta ora bo konosé bo mes mihó:  

➢ bo por saka lo mihó di bo mes, loke ta krese bo konfiansa propio. 

➢ bo ta sinti bo bon ku bo mes i esaki bo ta reflehá na otronan tambe.  

➢ bo ta sinti bo kontentu ku bo mes i otronan ta haña agradabel pa ta den bo 

presensia.  

8.1  Mas manera pa mi por konosé mi mes 
Tin mas pregunta ku bo por puntra bo mes, pa  bo por haña un mihó bista ken bo ta. 

Ta bon pa regularmente bo puntra bo mes e preguntanan aki. Pasobra segun bo ta 

krese bo ta bai mira bo mes otro kompará ku dia bo tabata yòn. Na chikí lo bo kier a 

bira pilot, awor na grandi tin hopi chèns ku lo bo ke bira otro kos.   

 

1. Kiko mi ta bon i kiko mi ta ménos bon den dje? 

E pregunta aki ta importante, pasobra si den bida bo tin ku hasi 

kontinuamente loke bo no ta bon den dje, e ora ei bo no ta bai hasié ku smak 

i bo ta frustra. Ora bo tin ku hasi algu ku bo gusta, e ora ei bo ta hasié ku 

smak i bo ta bira mihó den dje dia pa dia.  

 

2. Kiko mi ta gusta hasi i kiko ta duna mi energia? 

Ta bon pa bo pensa kiko bo ta gusta hasi. Por ehèmpel 

bo gusta move i ta aktivo. Bo sa e ora ei ku skohe bo no 

tin ku skohe pa un trabou, òf un aktividat kaminda bo ta 

sintá na bo lugá konstantemente. Si bo sa kiko bo gusta òf nò, bo ta siña 

konosé bo mes mas mihó, i bo no ta bai haña bo ta hasi kos ku bo no gusta, 

òf hasi kos djis pasobra otro ta gust’é. 

 

3. Den ki ambiente mi gusta ta? 

Unda bo gusta ta? Bo gusta trankilidat, òf bo gusta ambiente ku hopi hende i 

bochincha.  Podisé bo ta un hende será den bo mes i poko na palabra i bo no 

gusta haña bo den un grupo kaminda bo mester papia i konta di bo mes 

konstantemente. Podisé bo ta un hende ku gusta move, i bo ke haña bo 

kaminda ta hasi deporte òf baile, subi seru etc. Bo sa den ki ambiente bo ke 

ta? 

 

4. Ki ora bo ta sinti bo mas malu, ora bo hasi un intento i faya, òf ora bo a keda 

sin hasi ningun intento?  

Ta interesante pa sa kua di nan dos bo ta skohe purba i 

faya, òf keda sin ni sikiera purba. Hopi hende gusta keda 

den nan zona di kòmfòrt. Nan no gusta purba kos nobo. 

Kon ta pará ku bo? Bo ta purba maske bo faya, òf bo ta keda sin purba i 

despues bisa: ‘Mihó mi a hasié’ ? 

 

5. Kiko mi ta orguyoso di dje? 

Podisé bo ta orguyoso ku bo por siña bon, kanta bon, hasi deporte bon, skirbi 

bunita. Òf ku bo tin hopi brio, bo gusta yuda, bo ta sera amistat lihé etc. 

Ora bo sa kiko di bo mes ta yená bo ku orguyo, tambe ta pone ku bo ta bai 

konosé bo mes mihó.  

 

6. Di kiko bo tin miedu? 

Bo tin miedu di algu òf bo no tin miedu di nada. Ta importante pa bo sa kiko ta 

duná bo miedu òf anshá bo. E ta duna bo un idea kiko bo no mester hasi den 

bida. Por ehèmpel: Si bo tin miedu di herida habrí i mira sanger, ta bira difísil 

pa bo bira dòkter òf enfermera. 

 

7. Kua situashon por duna bo strès? 

Bo sa kiko por duna bo strès? Podisé bo no a para ketu nunka na esei, pero 

ora bo ta den un situashon di strès esaki ta stroba bo bida diario. Podisé ora 

di hasi un prueba, òf ora tin presentashon bo ta haña strès. Por ta ora tin 

problema, pleitamentu bo ta haña strès. Ora bo sa kua situashon por duná bo 

strès, bo por tene kuenta ku esaki i traha riba dje. 

8. Ken ta inspirá mi? Kua karakterístika den e hende ei ta inspirá 

bo?Ora bo sa ken ta inspirá bo, manera ken lo bo ke ta, e ta 

inspirá bo pa bo tambe traha riba e kualidatnan ku e otro tin ku 

ta hasié asina speshal pa bo. No ta bon pa nos trata na imitá 

hende tur ora. Pero si un hende su manera di ta, ta inspirá bo, lo por ta bon 

pa imit’é. Mira kuantu beisbolista di grandes ligas nos a haña, pasobra 

muchanan a bai imitá Hensley Meulens i Andruw Jones. 

 

9. Si riba un dia lo bo tabatin mag di hasi kiko ku bo ke. Kon bo dia lo ta? 

Kon bo dia lo ta si tabata un dia liber i kon bo dia lo ta si tabata un dia di skol? 

Ora bo hasi esaki bo ta sa kon un dia ideal lo ta pa bo, i bo por traha pa 

yeg’é. 

 

10. Kon lo mi kier pa mi bida ta aki un aña? 

Ta bon pa nos pone meta den nos bida. Meta riba tempu kòrtiku i meta riba 

tempu mas largu. Ounke kos por kambia na kaminda, pasobra bo no tin tur 

kos den bo mes man, lo ta bon pa bo pone meta bo dilanti pa bo tin algu di 

traha p’e. Sino bo ta biba pa biba i stroba bo mes di alkansá kosnan grandi 

den bida.  

 

Tarea 2: 

Konta klas ken bo ta, dor di hasi uzo di bo kontestanan riba e preguntanan ku bo a 

haña aki.   

8.2 Kua faktor ta influensiá formashon di mi identidat? 
Kada hende tin su mes identidat. Bo identidat ta ken bo ta, kon bo ta pensa i kiko bo 

ta haña importante. Durante henter bo bida bo ta keda desaroyá bo identidat. Bo 

identidat ta keda formá dor di diferente faktor den bo bida. 

Por ehèmpel e pais i e bario ku bo a nase aden tin influensia riba bo identidat. 

Tambe bo famianan, bo mayornan, bo skol i bo amigunan ta influensiá bo identidat. 

Bo manera di komportá i e kosnan ku bo gusta hasi tambe ta influensiá bo identidat.  

Tur e kosnan aki huntu ta yuda forma e hende ku bo ta. Un hende úniko i otro for di 

Profeshon 

Fe 

Karakter 

tur otro hende. Ora bo konos’é bo mes, bo tin  mas konfiansa den bo mes i bo por 

logra muchu mas den bida. 

Tur e faktornan aki por influensiá e formashon di un hende su identidat. 

 

  

 

 

 

 

 

 

  

 

 

 

 

Tarea 3: 

Bisa di 3 di e faktornan aki kon nan a influensiá bo identidat.  

 

8.3 E ròl di religion den formashon di nos identidat 
Manera nos a mira den paragraf 8.2, nos fe tambe ta un faktor ku ta influensiá nos 

identidat.  Si mi sa ken mi ta den bista di Dios, mi sa kon mi tin ku mira mi mes. 

 

Ken mi ta den bista di Dios? 

Den bista di Dios: 

• Mi ta un ser humano 

• Mi ta un refleho di Dios                                                                  

• Mi ta pa semper un yu di Dios 

• Mi no ta un pekador mas, despues ku Kristu a salbá 

mi, pero mi ta un santu( maske mi sa peka tin biaha) 

Identidat 

Idioma 

Estudio 

Informashon 

Kultura 

Eksperensia 

• Mi ta su sirbidó 

• Mi ta tèmpel di Spiritu Santu 

• Mi ta forma parti di e kurpa di Kristu 

• Mi ta lus pa mundu i salu di e tera. 

 

Ken nos ta den Kristu Hesus?  

Aki ta sigui algun teksto ku ta bisa nos ken nos ta i kiko nos ta 

haña ora nos kere den Hesus. 

1. Mi ta yu di Dios pa medio di Kristu Hesus Huan 1,12; 

Rom. 8,14-15; Ef. 1,4-6; Gal. 3, 26-28, 4,6-7; 1 Huan. 

3,1; Rev. 21,7). 

2. Mi tin bida eterno (Huan. 3:15, 16, 36; Huan. 6:40, 47, 51; Rom. 6, 23; 1 

Huan. 5,11-13;  Huan 4,14). 

3. Mi ta amigu di Hesus (Huan 15,13-15; Luk. 12,4). 

4. Mi a keda skohé pa ta santu (Ef. 1,4) 

5. Mi ta ko-heredero ku Hesus di e reino di shelu. (Rom. 8,17;  Ef. 3,6; Gal. 4,7; 

Kol. 1,12; 1 Pedro. 1,4; Luk. 15,31). 

6. Mi ta mas ku vensedó den tur problema (Rom. 8,37; Ef. 6). 

7. Tur kos mi por den Esun ku ta duna mi forsa (Filip. 4,13). 

8. Nos ta Santu méskos ku Dios ta santu ( Ef.1,4; Ef 4,24; Kol. 3,12).  

Komo kreyente bo tin ku aseptá e identidat ku Dios a duná bo i siña bo mes pa biba 

na e manera ku Dios ta mira bo. Pasobra ta loke Dios ta bisa bo ta, ta esei bo ta di 

bèrdat!  

 

Tarea 4: 

E dosente ta skohe algun di e 8 puntonan ariba menshoná i boso ta bai buska e 

teksto(nan) mas lihé posibel den Beibel. Esun ku haña e teksto promé tin mag di 

les’é i su rei/grupo ta gana punto. 

Den tur e tekstonan nos ta mira kon importante i kuantu balor nos tin den bista di 

Dios. Ken bo mes ta bisa ku bo ta i ken otronan ta bisa ku bo ta, no ta importante. 

Importante ta ken Dios ta bisa ku bo ta. 

Mundu ta husga nos a base di nos aparensia, nos koló, nos estudio, nos rikesa, nos 

inteligensia etc. i tin biaha nos ta keda tratá manera nos no tin balor. Esaki ta hasi 

nos tristu, rabiá, insigur i asta depresivo tin biaha. I nos ta bai purba di tur manera pa 

ta manera mundu ke pa nos ta. Dor di esaki nos ta pèrdè nos mes, ku tur 

konsekuensia ku esaki por trese kuné. Semper ta mihó pa bo ta bo mes i no bira un 

kopia di otro hende, pasobra un original semper lo tin mas balor ku un kopia!  

Don’t be afraid to embrace who you are. 

Work always to be a best version of yourself. 

Be authentic, not a copy of others!  

Esaki mi ta 

pensa di mi mes: 

9.  Dios den bida i historia di kreyentenan 
 

Introdukshon 
Den Beibel nos por lesa hopi di e historia di kreyentenan i 

Dios. Beibel no ta papia di Dios so, pero e ta papia di bo 

tambe. Ounke Beibel ta skirbí hopi tempu pasá, tòg  palabra 

di Dios ta keda semper bibu i aktual. ‘Si, yerba ta seka i 

flornan ta marchitá, pero palabra di nos Dios ta keda na vigor 

pa semper.’ (Isaías 40,8) ‘Hesukristu ta e mésun  Kristu ayera, awe i den eternidat. 

(Hebr.13,8) E mensahe ku a konta pa e tempu aya, ta konta awe pa nos tambe i pa 

tur ku lo bai bini despues di nos. 

E mensahe mas importante ku Beibel ke duna nos ta ku Dios realmente ta stima 

nos: 

• El a krea nos i henter mundu pa medio di amor 

• Pa motibu di amor El a kana semper ku su pueblo, pa skapa nan di tur 

opreshon i situashonnan difísil. 

• Na final den su infinito amor El a manda su Yu Hesus na mundu pa siña nos 

kon grandi su amor pa nos ta.  

• I mas importante ta ku Hesus den su amor asina grandi pa nos a sufri, muri i 

resusitá pa salba nos di nos pikánan. 

• E resurekshon di Hesus ta e promesa di Dios ku nos tambe lo resusitá for di 

morto pa biba eternamente kunÉ den shelu. 

Laga nos ban wak algun ehèmpel di hendenan den Beibel ku a duna ku nan bida un 

kontesta riba e amor di Dios aki. 

 

9.1 Abraham, e tata di fe di e pueblo hudiu 
Abram tabata kasá ku Sarai i nan tabata biba na Ur. E ku su kasá tabata bieu kaba i 

nan no tabatin yu. Ya pa algun tempu kaba Abram tabata sinti su mes intrankil. Ta 

manera un stèm ta bis’é ku e tin ku bai ku su famia for di Ur kaminda nan a nase. 

Pero unda e tin ku bai i pakiko e tin ku bai? 

Diripiente Abram a tende un stèm bis’é: “Bandoná bo pais natal, bo tribu, i bo 

famianan. Bai na e pais ku Ami lo mustra bo. Lo mi hasi bo Tata di un gran pueblo.” 

Abram no a komprendé nada di loke tabata pasando, pero den fe el a sali  ku su 

kasá i kriánan, su bestianan i algun famia for di Ur pa bai e tera ku e stèm a 

priminti’é. E tabata haña e kos straño, pasobra haña un tera manera e stèm a 

primintí, lo por ainda, pero bira tata di un gran nashon, esei sí ta parse poko 

imposibel. Pasobra tantu e komo Sarai tabata hopi bieu kaba i nan no tabatin ni un 

yu, te pa e bira tata di henter un nashon. P’esei Abram mes a pensa un manera pa e 

yega na un heredero.  

Tarea 1: 

• Lesa Génesis 15, 1-7 

Skirbi den bo skref kiko ta e dos kosnan ku Dios a primintí Abram. 

• Lesa Génesis 17,4 en 17,15 

Kon Dios a kambia e nòmber di Abram i Sarai? 

• Lesa Génesis 17,15-18 

Skirbi e kontesta di e siguiente preguntanan den bo skref: 

1. Dios a bai di akuerdo ku e idea di Abraham? 

2. Kiko Dios a bolbe primintí Abraham? 

3. Kiko tabata Abraham su reakshon? 

• Lesa Génesis 16,2 

Kua solushon Sara a bini kuné? 

 

Pero Dios a kumpli ku su promesa. Abraham a haña un yu hòmber ku su kasá Sara i 

el a yam’é Isak. (Gen. 21,1-7) 

Hagar a kuminsá bira poko arogante, ora ku el a haña yu i Sara no. Sara ku no a 

gusta esaki a kore ku Hagar i Ismael for di Kanaan manda nan den desierto kaminda 

Dios a yuda nan. (Gen. 21, 1-7) Ismaël méskos ku Isak, tambe a bira tata di un gran 

nashon. Musulmannan (Islam) ta pensa ku nan ta desendiente di Ismael. Esaki ta 

pone ku hudiunan, kristiannan i islamitanan tur ta kere den e Dios di Abraham. Ta 

p’esei ta yama e 3 religionnan aki religionnan abrahámiko. 

Dios a bolbe pone Abraham su fe na prueba 

Isak ta e yu ku Dios a primintí Abraham. Tòg Dios ta duna 

Abraham e tarea pa sakrifiká Isak. Maske Abraham no a 

komprendé nada atrobe di loke Dios tabata pidi di dje, el a 

bai ku Isak riba un seru pa e sakrifik’é na Dios. Pero promé 

ku Abraham por a mata su yu, un stèm a resoná for di 

shelu bisando: “Abraham no hasi e mucha daño, pasobra 

awor mi sa ku bo tin rèspèt pa Dios. Bo no a nenga di duna Mi bo úniko yu.” 

Abraham a wak rònt i el mira un chubatu di karné pegá den e ramanan i el a ofres’é 

komo sakrifisio di kandela na lugá di su yu Isak. (Gen. 22, 1-19) 

Dor di e fe i obedensia asina grandi ku Abraham tabatin, el a bira patriarka di e 

pueblo di Dios. E tabata e promé ehèmpel di un hende ku a konfia kompletamente 

den Dios. I dor di su fe, Dios a bendishoná tur pueblo, ku méskos ku Abraham a 

pone nan fe i konfiansa den Dios.  

 

9.2  Pablo ta mira Abraham komo tata di tur ku ta kere den 

Dios 
Abraham no tabata un tata pa e hudiunan  so, pero tambe pa e kristiannan. Den 

Tèstamènt Nobo ta tuma Abraham komo ehèmpel pa tur kreyente. Pablo a mira 

Abraham komo un figura ehemplar, pa motibu di e konfiansa ku Abraham tabatin 

den Dios.  

Ken Pablo tabata? 

Pablo tabata un hudiu, yu di un fariseo, ku a haña un ekselente edukashon. 

(Echonan 23, 6). E tabata biba estriktamente segun e lei di Moises. Ta p’esei na 

prinsipio e tabata persiguí kristiannan. Un dia na kaminda pa Damasko pa bai 

persiguí un grupo di kristian, e tabatin un 

enkuentro ku Hesus. For di e tempu ei el a 

kambia di un persiguidó di kristian pa un 

siguidó fiel di Kristu Hesus. 

El a prediká na hudiunan, pero tambe 

prinsipalmente na no hudiunan. E tabata 

kombensí ku Hesus no a duna su bida pa e hudiunan so, pero pa tur hende ku kere 

den DjE. Pa e motibu aki nan a yama Pablo ‘apòstel di e paganonan’. 

Si den e stat ku e bai prediká e bon notisia, e hendenan aseptá e mensahe di 

Hesus, Pablo ta batisá òf e otro disipelnan ta batisá nan i nan ta forma un komunidat 

kristian nobo den e stat ei. Pablo i e otro disipelnan ta keda yuda e pueblo lanta e 

komunidat. Despues ku kosnan kuminsá kana bon, nan ta sigui bai otro siudat bai 

sigui proklamá e  Bon Notisia  na otronan.  

Segun ku e ta sigui ku su biahe Pablo ta keda den kontakto ku e komunidatnan pa 

medio di karta. El a manda karta pa diferente di e komunidatnan kristian, 

mayoria biaha pa motibu di kualke problema òf pregunta ku e komunidatnan tabatin. 

Hopi di e kartanan aki a keda wardá pa hopi tempu. I ora a skirbi Tèstamènt Nobo 

nan a hinka e kartanan aden. Na total tin 13 karta di Pablo den Tèstamènt Nobo.  

 

Tarea 2: 

Lesa Echonan 9, 1-19 pa bo sa e historia kompletu kon Pablo a bira apòstel di 

Hesus. 

 

9.3 Mama Teresa 
No ta solamente den Beibel nos por lesa tokante hendenan ku a 

demonstrá ku nan bida, nan amor pa Dios. Mas lat den historia i 

te dia di awe tin hendenan ku tambe a i ta hasi esaki. Unu di nan 

ta Mama Teresa di Calcuta. 

Mama Teresa a nase riba un 26 di ougùstùs na Skopje, Nòrt Macedonia i for di su 

diesdos aña e tabata sa ku e ker a bira sùr. Seis aña despues el a bai na e 

kombento na Dublin i ku 21 aña el a bai biba na India. 

Komo sùr el a duna lès di geografia 20 aña largu na un skol sekundario aya na 

Calcuta, India pa mucha muhénan di famianan ku 

hopi sèn. Despues el a bira asta direktora di e 

skol. Pero tur dia e tabata mira den e barionan 

pober rondó di e skol, kon hendenan ku 

malesanan kontagioso, hende pober, muchanan 

ku ta dualu riba kaya i hendenan sin kas, ku tabata muri riba kaya sin kuminda, sin 

un dak riba nan kabes, i sin ningun hende pa yuda nan. Mama Teresa a sinti e 

yamada di Dios pa dediká su bida na yuda e mas pober di pobernan aki. El a haña 

pèrmit di Papa Pio XII pa e por sali for di kombento pa e por dediká su mes na e 

tarea aki. Bistí den un simpel paña di lino blanku ku un krus riba su skouder drechi, 

Mama Teresa a subi kaya pa yuda tur e enfermonan  riba kaya.  

For di mainta trempan te nochi lat e tabata limpia herida di e enfermonan ku tabata 

drumí riba kaya. Su trabou a risibí elogio i atmirashon di hopi hende. Na aña 1950 el 

a lanta e kongregashon di ‘Mishoneronan di Amor pa Próhimo’, un kongregashon 

religioso pa sùrnan di Calcuta. Hopi mucha muhé a laga nan kas bai uni nan mes 

den e órden di Mama Tersesa. E organisashon a bira asina grandi te ku nan tabatin 

kasnan na diferente otro parti di mundu tambe. 

Na aña 1979 Mama Teresa a gana e premio Nobèl di Pas pa motibu di e gran trabou 

ku el a bin ta hasi. El a keda traha pa e mas pober den e pobernan, te djis promé ku 

su morto dia 5 di Sèptèmber 1997. Esaki e lo no por a logra sin orashon konstante. 

Tabata un yamada di Dios ku el a respondé na dje ku hopi amor i pashon. Awor aki 

e kongregashon ku el a lanta ta konsistí di míles di hende i nan ta aktivo den hopi 

pais.  

Na aña 2003 a beatifiká Mama Teresa i 4 di sèptèmber 2016 a proklam’é komo 

santu. 

Tarea 3: 

Ki sintimentu ta lanta serka bo, ora bo lesa e historia di mama Teresa aki? Skohe for 

di un òf mas di e kontestanan aki bou i splika di kon bo ta sinti asina. 

1. Ken ta hasi un kos asina? 

2. Mi no tin palabra pa ekspresá. 

3. Esta un gran muhé 

4. Su trabou no a yuda ku nada. 

5. Mara ami por a hasi algu asina. 

6. Mi no ta komprendé nada di e 

yamada ei. 

7. Esaki si ta un muhé ku un fe 

grandi.

9.4  Importansia di duna di bo mes pa yuda otro hende  

 
Den e paragrafnan anterior nos a lesa tokante bida di Abraham, Pablo i mama 

Teresa. Nan tur tres, méskos ku hopi hende mas ta ehèmpelnan di hende ku pa nan 

amor i obedensia na Dios, a kambia bida di otro hende.  

Dios ta spera di nos kada un ku nos tambe ta dispuesto pa entregá nos mes pa 

proklamá e bon notisia i yuda otro hende.  

Pa e motibu aki Dios a duna nos e dies mandamentunan. E tres promé 

mandamentunan ta siña nos kon nos tin ku anda ku Dios i e otro shete  

mandamentunan ta siña nos kon nos tin ku anda ku nos próhimo. (Eks. 20,1-17) 

Ora nan a puntra Hesus kua ta e mandamentu di mas importante, El a bisa nan:” 

Stima Señor bo Dios di henter bo kurason, ku henter bo alma i ku henter bo mente. 

Esei ta e mandamentu di mas grandi i di mas importante. Ma e di dos mandamentu 

ta mes importante: “Stima bo próhimo manera bo ta stima bo mes.” (Mt. 22, 34-40) 

 

Tarea 4: 

• Lesa Galatanan 6:2 

Kiko Hesus ta pidi di nos aki?  

 

Pa bo haña bo diploma na final di VSBO, tin sierto eksigensia ku bo mester logra 

pasa ku éksito. Ta bisa bo delantá kiko bo mester por i kiko bo mester sa pa bo por 

slag. Abo tin ku hasi bo bèst pa bo logra tur. Si bo logra pasa tur ku éksito bo ta 

haña bo diploma, si bo no logra lamentablemente bo no ta slag i bo no ta haña bo 

diploma.  

Asina ta tambe ku nos bida. Hesus a bisa nos di antemano kiko ta e kosnan ku nos 

mester sa i hasi pa nos por drenta reino di Dios i haña bida eterno.  

Laga nos ban lesa Mateo 25, 31-46, pa nos sa ta a base di kiko Hesus ta bai husga 

nos na fin di tempu. Nos no por bisa ku nos ta stima Dios, si nos no ta stima nos 

próhimo. Pa nos yega serka Dios, nos mester pasa via di Hesus i pa nos yega serka 

Hesus nos mester pasa  via di nos próhimo. 

E mener den e video aki a komprendé esaki bon bon! 

https://youtu.be/zcruIov45bI?si=geNrbB28ilJgIOvK  Video happiness is helping 

others.  

 

 

 

Tarea 5:                                                                                                                                                  

• Den grupo di 2 hóben ta bai traha riba biografia di San Martin de Porres, 

Santa Clara òf San Huan Bosco. Tres persona ku a stima Dios i ku a entrega 

nan bida pa yudo otronan.  

 

 

 

 

 

 

                                                                           San Martin de Pores 

 

 

 

                 

 

 

 

                                      Santa Clara 

                                                  

 

 

 

                                                                                       San Huan Bosco (Don Bosco) 

https://youtu.be/zcruIov45bI?si=geNrbB28ilJgIOvK

10. Amor i desamor 
 

Ora mi ta serka bo  

Ora mi ta serka bo                

mi ta sinti mi kargá pa nubianan       

yen di brio i liber manera un paharitu                 

yená ku kalor i plaser. 

               . 

Mi ta sintí mi fuerte i yen di konfiansa   

lo mi por kibra olanan méskos ku un baranka  

i tur kos ku ta fuerte ta parse mi suak    

kompará ku mi propio forsa.    

 

Ora mi ta serka bo      

tur kos rònt di mi ta pèrdè balor    

Pasobra hari i yora ku bo     

ta mi rikesa riba e mundu akí.    

 

Mi ta sinti mi manera un noufrago bon protehá  

tanten ku bo ta hiba mi na un bida yen ’i felisidat. 

Mi kurason ta yena ku fugor di kandela     

I nada den mi bida no por bai malu mas.   

 

Ora mi ta serka bo      

ningun tòp no ta difísil pa alkansá    

Lo mi por yega mishi asta ku shelu   

Si abo demonstrá mi kiko bo ta sinti pa mi.        

 

Basta mi ta serka bo 

Lo mi por enfrentá tur kos den bida 

Pasobra sin bo amor pa mi 

lo mi no por eksistí. 

 

(Liefdes gedicht door Corine, tradusí na papiamentu) 

Introdukshon 
Ora bo enamorá ta e kos di mas bunita i alabes e kos di mas pió ku por pasa bo. Bo 

ta loko ku esun ku bo a namorá di dje. Bo ta asina loko kuné ku bo ta lubidá tur kos 

rondó di bo. Ora bo mir’é, bo ta sinti un sensashon straño. Bo kurason ta kuminsá 

bati pa loko i bo ta sinti barbulètè ta bula den bo barika. Bo no tin kunes ku nada 

mas, bo no sa nada mas, ta un kos ta interesá bo ta e otro.  Bo ta sintí bo den shelu. 

Di kon bo ta sinti tur e kosnan aki ora bo mira esun ku bo a namorá di dje? 

Asina nos a keda kreá pa Dios! 

10.1  Kiko ta pasa ku bo kurpa ora bo namorá? 

Hormonanan 

Ora ku bo namorá bo sesunan ta kuminsá traha un hormona ku ta laga bo sintí bo 

felis serka e hende ei i lo bo kier mir’é i ta huntu kuné mas tantu posibel. Bo ta kai 

den un adrenalina di amor. 

Ora bo enamorá, ta kuminsá un proseso kompleho entre bo hormonanan i bo 

selebre. E hormona ku ta keda produsí ora bo namorá ta pone tantu bo kurpa komo 

bo spiritu tur ariba bou. E sintimentu aki nan ta yama ‘barbulètè den barika’. 

Idealisá e persona 

Ora bo ta den e adrenalina di amor aki, bo ta bai idealisá i gaba e persona 

konstantemente. E por hasi tur kos bon, e tin bunita kara, e tin bunita wowo, e ta 

hasi deporte mihó ku tur hende etc. Tin hende ta bisa tambe ku nan ta sinti un 

sensashon straño, asina nan mira e persona òf djis pensa so riba dje. 

Señalnan 

Tin diferente señal ku ta mustra ku bo a enamorá:  

• Bo no sa mas kiko pa bisa òf bo ta kuminsá papia yen di kos robes pa drechi 

ora bo ta den bisindario di e hende.  

• Bo ta keda wak e persona kai den lòk. ( hopi biaha serka mucha hòmber)  

• Wak kada bes i kita kara (hopi biaha serka mucha muhé) 

• Pensa konstantemente riba e persona,  

• Bira nèrvioso ora e persona ta den bisindario.  

• Soña lantá riba boso dos huntu, ..... 

10.2 Síntomanan ora bo ta namorá 

Ora bo ta enamorá esaki ta manifestá su mes den un par di síntoma partikular. 

Esakinan nos ta yama síntomanan di ta enamorá. Bo ta nèrvioso i bo no por 

konsentrá, pero di otro banda bo ta sintí bo mes felis i yen di energia. Bo ta 

konsentrá kompletamente riba esun ku bo ta stima, i bo ta haña ku e ta esun di mas 

perfekto i mas atraktivo.   

Aki ta sigui algun síntoma di ora bo ta namorá, ku bo tin ku tene kuidou kuné, 

pasobra nan por stroba bo bida diario i hinka bo den hopi problema. Si bo ripará ku 

bo tin un di e síntomanan aki, paga tinu i purba keda ku dos pia riba tera. Si esaki no 

ta logra, buska yudansa serka otro hende.  

1. Problema pa konsentrá:  

Bo tinu ta kita for di loke bo ta hasiendo. Bo ta sinta soña lantá i bo no por 

mantené bo atenshon riba otro kos.  

2. Atrakshon físiko:  

Henter dia bo ke brasa i sunchi e otro. Pa bo parti bo pasa di dia i anochi den 

su brasanan. Esaki hopi biaha por trese problema pa boso na skol sigur. 

3. Energia:  

Bo ta den un estado di euforia. Ta manera kos ku bo ta drif riba nubianan di 

shelu. Bo ta sinti ku bo por enfrentá henter mundu. Bo ta tribi hasi kos ku 

normal lo bo ni pensa pa hasi. Por ehèmpel: Si nunka bo no a kore kabai, 

awor si bo ke bai kore kabai, djis pasobra e ta kore kabai. 

4. Intrankilidat:  

Bo beis ta kambia konstantemente. Bo por ta tur anshá i rabiá pasobra e no a 

kontestá bo app, i djis despues morto di kontentu, pasobra el a kontestá bo.  

5. Idealisá  e persona :  

Tur kos ku e persona hasi, òf bisa, asta kosnan ku no ta bon 

den su karakter, òf kosnan straño i fèrfelu ku e ta hasi, bo ta 

purba hasi manera no ta nada malu. Bo ta keda defend’é.   

 

6. Opseshon:  

Konstantemente bo ta papia di esun ku bo ta stima. Bo no por papia di nada 

otro. Bo ta neglishá amigunan, skol, hòbinan etc. Tur bo atenshon ta riba e 

persona tur momento. 

7. Malestar físiko :  

Bo no por drumi anochi, bo ta pèrdè apetit. Bo ta haña batimentu di kurason i 

bo ta sinti barbulètè ta bula den bo barika. 

Bo no por fòrsa stimashon 

Bo no por fòrsa ni bo mes ni otro hende pa enamorá. Sí ta asina ku esun por 

namorá mas lihé ku un otro. Pero bo no por bisa: ‘awor mi ta bai enamorá’. Haña bo 

ta haña bo a kai stimá riba un hende. Manera inglesnan ta bisa: ‘You fall in love’.  

Tin biaha bo ta topa pa promé biaha ku un hende i namorá di dje. Di bo banda e ora 

ei ta ‘amor a primera vista’. Sa sosodé tambe ku bo tin un bista basta ratu kaba 

riba un hende ku bo konosé. Bo no ta bis’é nada komo bo sa e tin un otro kaba, òf 

bo no ta tribi pa aserk’é i bis’é. Bo ta kibra bo kabes ta pensa kon pa bo aserk’é. Bo 

ke frei e, pero bo no sa ku e tambe ke frei bo. Tin biaha bo ta disidí di bai purba bo 

suerte, i tin biaha  bo ta sinta warda wak si e otro ta aserká bo. Esaki ta amor ku a 

krese ku tempu. 

Den e siguiente kuentanan nos ta ban lesa tokante hendenan ku a enamorá. 

                                                                                           

Barbulètè den barika 

Lihé Alida (19)  ta bira su kara i kuminsá bòltu blachi di e 

revista ku e tabatin den su  man, sin sa kiko tin skirbí aden. 

El a tende kon ‘su Ròi’, bon ya Ròi mes un sa nada ainda si, ta broma tokante di su 

bròmer, tanten ku e ku su amigunan a drenta bai sinta un par di mesa mas patras. 

Alida a sak gaña kue su tas, pa e probechá tira un bista wak patras. El a kore kita 

kara ora el a topa Ròi ta wak e i kinipí wowo kuné.  ‘… at’é atrobe?’ el a tende banda 

di dje. ‘Hei, el a bisa spantá, ‘kiko bo di?’ 

‘Bo tabata leu aya atrobe? Ai si mi a mira kaba: bo tin e mirada di ‘mi ta enamorá’ 

atrobe. Ta di ken e biaha aki, yu?’ 

‘Sera bo boka, mucha’,  Alida a gruña den djente bisa, tanten ku e ta wak rònt si e 

hendenan por a tende loke su amiga Tamara a bisa. I pa evitá ku Tamara ta sigui 

papia òf puntra mas kos, Alida a bis’é pokopoko:  ‘Si bo por ten’é pa bo so, mi ta 

bisa bo.”  

‘Mi ta primintí!’, Tamara a hura ku tres dede den laria. E tabatin masha gana di sa ta 

riba ken su amiga a kai stimá e biaha aki.  

‘E ta sintá tres mesa tras di nos,’ Alida a bisa pokopoko, ‘Segun 

mi e yama Ròi i e ta den klas 4.’  

Purá Alida a bula baha man di Tamara ku a mustra riba Ròi 

abou, tanten ku Tamara tur entusiasmá ta puntra: ‘Esun aya?’.... 

‘oh e gai nèchi ei’. ‘Sera bo boka’, Alida ta bolbe gruña tur 

nèrvioso. ‘No ta tur hende mester sa!’  

‘E sa ku bo ta gust’é?’ Tamara ta sigui puntra.  

‘Nò….bon ya, segun mi no.’ 

‘Puntr’é si e .....’ ‘Loko bo ta Tamara! Si bo no stòp awor aki, mi ta bai laga bo.’ Alida 

ta bisa den chikí. E tabata sinti kon e tabata blos, djis di magin’é ku Ròi a tende nan 

kombersashon. 

‘Sí, pero e blo ta wak b’a tende. ‘Esta bunita wowo blou e tin! Ei wak; el a ripará 

algu. Kon yam’é atrobe?’  

‘Segun mi e yama Ròi.’ 

‘Ròi? Nèchi nòmber.  Bai puntr’é si ta lèns di koló e tin bistí?’  

‘Tamara, stòp, please’, Alida ta roga su amiga.  

‘At’é ta bini, Alida. Esaki ta bo chèns’. 

Alida por a stek, di nèrvioso ku e tabata. Na momentu ku Ròi tabata pasa banda di 

nan mesa Tamara a pusha e pèn lag’é kai pa malu. Ròi a kue e pèn i puntra Alida: 

‘Ta bo pèn a kai,dushi?  

‘E pèn no ta skirbi mas’, Alida a respondé tur gagá, ora el a mira e wowonan blou ei 

serka di dje asina.  

‘No ta problema, Ròi a respondé, bo ta haña unu serka mi. I el a saka un pèn for di 

su saku duna Alida. Kaba el a hala un stul kai sinta sin ku ningun hende a invit’é. 

Alida su kurason a salta un sla i su dedenan tabata tembla, ora el a tuma e pèn 

serka Ròi. 

Tarea 1: 

Den e kuenta aki di ‘Barbulètè den barika’ nos ta topa ku diferente señal i 

karakterístika di un hende enamorá serka tantu Alida komo Ròi.  

Skirbi e frasenan kaminda bo a topa ku un karakterístika di un hende enamorá den 

bo skref i skirbi aserka ta kua karakterístika e ta.  

 

Mariëtte 

Mariëtte (16): For di mi promé aña na skol 

avansá, mi a namorá di un mucha hòmber ku 

tabata den klas 2. Pero tabata mas un amor riba 

distansia. Nunka mi no a papia kuné. Mi tabata 

mir’é solamente ora e tabata kana den kurá di 

skol. Pa  straño ku e ta zona, mi tabata sa su 

roster for di mi kabes i mi tabata sa presis den kua lokal e tabata. Asina tin un chèns 

mi ta bai dal un buèlta, djis pa mi por hañ’é mira. Anochi mi ta drumi riba kama ta 

fantasiá tur sorto di kos over di dje. Por ehèmpel: kon lo ta si un dia e bisa mi ku e 

tambe ta stima mi. Kon lo ta si e brasa mi i tene mi man. Mi tabata gusta fantasiá 

riba e kosnan ei, pero mi tabata sinti mi fèrdrit tambe ora mi bin bei ku ta soña mi ta 

soña lantá. Mi tabata sinti mi hopi so. 

Nunka mi no a papia ku mi amiganan tokante di e sintimentu aki. Un biaha mi a yega 

di mustra mi amiga e sí, pero sobrá nada mas. Pa kolmo mi amiga no a mira nada 

den dje, pasobra e no ta un gai super ‘waw’ tampoko, pero e ta hopi lif i konfiabel. 

Bo ta mira ku e ta un hende ku lo bo sinti bo, protehá i sigur serka dje. Si esei ta 

bèrdat, lo mi no haña sa, pasobra ya el a bai for di skol kaba. 

Awor ku mi no ta hañ’é mira mas, mi amor no ta asina fuerte mas. Pero tòg den 

profundidat di mi kurason mi tin e speransa ku lo mi bolbe topa kuné i ku e ora ei sí e 

kos lo bira un kos entre nos dos.  

Tarea 2: 

1. Kua karakterístika òf síntoma di hende enamorá tin den e kuenta di Mariëtte 

aki? Skirbi e frase i pone e karakterístika òf síntoma ku ta kuadra aserka.  

2. Di kon e amiga di Mariëtte no a mira nada den e mucha hòmber?   

3. Kua ta e rason ku a pone Mariëtte sí namorá di e mucha hòmber?  

4. Kiko abo lo a hasi si abo tabata Mariëtte?  

 

Kiko Beibel ta bisa tokante di amor?  

Tur semper hende a konta i skirbi i kanta tokante di amor. Tin hopi kantika ku ta bai 

tokante di amor. Ta parse ku hende no ta kansa di papia tokante di amor. Esaki ta 

pone ku esnan ku nunka no a namorá ke hasi tur posibel pa nan tambe namorá. I 

manera nos a mira kaba, bo no por fòrsa berdadero amor. Nos tin ku komprendé 

tambe ku namorá, frei i kasa no ta un mester!!!   

Komo hende bo tin tur loke bo mester pa bo ta felis bo so ku bo so, pasobra nos tin 

e Amor di mas grandi, mas puru i mas perfekto ku ta Dios den nos bida. Un hende 

ku no ta felis ku su mes, lo no ta felis den pareha tampoko. Pa un pareha bai bon e 

mester ta un union di dos hende, felis ku nan mes, i ku ke kompartí e felisidat aki ku 

e otro. No ta trata di dos hende infelis ku ta bai spera pa e otro hasi nan felis den 

nan relashon di amor.  

Beibel ta siña nos tokante di amor berdadero.  

 

Tarea 3:                                                                                                                                                  

Lesa e teksto 1 Korintionan 13, 1-8.  Aki nos ta mira kiko amor berdadero ta.  Ku kua 

di e karakterístikanan di e amor berdadero lo bo por kumpli kuné sin problema, i kua 

di nan lo bo tin difikultat pa kumpli kuné?  

10.3  Amor no korespondé 
 

Nos dos 

Mi ta wak den bo bunita wowonan maron 

i sinti ku abo ta esun. 

Bo sa ku mi sintimentunan ta real 

i ta p'esei tin bia bo ta evitá di topa ku mi, 

pasobra abo ke djis un amigu pa mi. 

Mi ta purba di dominá  e sintimentu aki, 

pero ta parse ku mi no por logra, 

pasobra e ta hasi muchu doló. 

 

Mi ta bisa mi mes ku mi ta stima un otro hende 

i ku e amor pa bo a kaba. 

Pero tòg ta riba bo so mi ta pensa, 

ora mi ta so i ta sinti falta di un hende. 

Ta manera ta un kastigu mi tin, 

pasobra mi sigui stima bo. 

i mi ta puntra mi mes konstantemente 

kon lo ta si nos dos...........                             

(outor deskonosí) 

 

Amor no korespondé 

Laga un hende ku bo ta namorá di dje no ta fásil. Kisas amor ta bini solamente di un 

banda, òf bo ta namorá di un hende ku ta kasá òf tin su frei kaba. Di tur manera, ta 

duru pa laga un amor no korespondé, un amor imposibel, bai. 

Aki ta sigui algun teps kon pa dil ku e situashon aki esta kon pa superá bo ‘crush’. 

Di e manera aki bo por superá bo amor no korespondé: 



71 
 
 

1. Duna bo mes tempu pa ta tristu un ratu 

Saka esaki afó: yora, rabia un ratu. Hopi bes nos ta 

lubidá ku no ta un kos malu pa tuma un ratu pa 

reflehá riba nos sintimentunan. Tuma tempu pasa 

dor di e doló. Si nos kore drenta ku otro persona, 

djis pa hasi manera kos ku bo a pasa over  di e 

amor no korespondé kaba, ta stroba nos di dil ku nos sintimentunan. Esaki 

por kousa problema pa nos mes despues.  

 

2. Aseptá e situashon 

E ta hasi doló bèrdat, pero ora bo ta purba di superá amor no korespondé, un 

di e promé kosnan ku bo mester hasi ta aseptá ku e otro no ta namorá di bo. 

No keda karga speransa ku un dia kosnan lo bai bon entre boso dos. Bo por 

keda pensa riba kon bon boso lo ta komo pareha, pero pa esei ta posibel 

boso tur dos mester ta namorá di bèrdat. I esei lamentablemente no ta e 

kaso. Pues aseptá ku no por i hasi tur posibel pa pasa over di bo ‘crush’. 

3. No tuma esaki personal 

Djis pasobra e no ta namorá di bo no ta nifiká ku bo mester tuma esaki komo 

algu personal i tum’é na malu. Méskos ku bo no tabatin kòntròl riba bo 

sintimentunan p’e, e tampoko no tin kòntròl riba e echo ku e no ta stimá bo. I 

esei no tin nada di haber ku bo. Kòrda ku nos no por manda den nos 

sintimentunan. No por fòrsa amor! Pensa ku esaki por pasa ku bo tambe, ku 

un hende ta namorá di bo, pero abo no ta sinti nada p’e. No ta pa malu bo ta 

hasié, simplemente bo no ta namorá di e persona ei. Méskos ta sosodé ku 

esun ku abo a stima awor aki tambe. E no por yuda ku e no ta stimá bo.  

4. No dediká muchu tempu na e amor no korespondé aki 

Mas tempu bo dediká na amor no korespondé aki, mas largu lo tuma pa bo 

pasa over di e situashon aki. Duna bo mes algun tempu pa dil ku bo kurason 

kibrá, pero despues duna bo mes un komienso nobo i no keda tene na e 

sintimentunan ei. Spera riba Dios, si Dios tin un hende pa bo, niun hende ni 

nada lo no por stroba e relashon ei di floresé. Tene na kuenta tambe ku no ta 

nos tur a bini pa ta den un relashon di pareha. Algun di nos Dios a destiná pa 

otro propósito.  

5. Enfoká riba bo mes 

Bai hasi kos ku bo amigunan, buska un hòbi nobo, trit bo mes. En korto, 

buska distraishon. Nos ta komprondé ku ta difísil pa no pensa riba esun ku 

bo a stima, pero dor di pone atenshon riba bo mes i buska distraishon, ta 

pone ku bo no tin tempu mas pa pensa riba dje. I pokopoko sin bo mes ripará 

bo ta pasa over di bo ‘crush’.  

6. Mantene bo distansia 

Ta difísil pa tene bo distansia ora e ta den bo sirkulo di amigunan òf un 

kolega di bo, pero no ta trata di distansiamentu físiko so. Bo por ta huntu 

kuné tur dia, pero tene kombersashonnan kòrtiku i limitá, i kaminda por, évita 

di ta den su kompania.  

7. Elimin’é for di bo medionan sosial 

Bo no ta dùrf di kit’é for di bo medionan sosial, pasobra bo ta sinti ku esaki ta 

redusí e chèns di maske ta un amistat? Pero bo tin ku realisá ku awor ta 

tempu pa bo skohe pa bo mes. Mas bo keda konfrontá kuné, mas bo kai den 

tentashon di pasa oranan ta ‘scroll’ dor di su potrètnan i analisá tur su 

medionan sosial, mas bo ta keda pegá na e sintimentu ku bo tin p’e. Spar bo 

mes e tormento aki. Manera bieunan ta bisa: “Loke wowo no mira kurason no 

ta sinti!”  

8. Disfrutá di ta soltero 

Hopi di nos lo ke tin un relashon i nos no ke keda soltero. Ta nòrmal ku 

hende ta pensa asina. Méskos ku un relashon ku kibra, un amor no 

korespondé hopi bia ta laga bo sinti manera bo a pèrdè algu. Ounke ku den e 

kaso aki nunka bo no tabatin nada, pasobra no tabatin un relashon, ta bo so 

den bo kos. Ta hopi importante pa bo realisá ku bo no mester di un relashon 

pa bo ta felis. Promé lo bo mester siña ta felis ku bo mes. Solamente ora bo 

por disfrutá di bida bo so, bo ta kla pa un relashon. 

11. Agresividat 

 

Gritu i palabranan                   

ta bai rònt        

desunion 

ningun klase di                                                    

desensia 

Sla ta kai 

pistolnan ta resoná 

ta saka kuchú 

at’é bati alarma! 

mihó nan a  

retirá den silensio 

 

Violensia 

a kobra un bida mas 

kiko ta pasando? 

ningun hende  

pero ningun hende                                                        

no ta uza  

nan sintí mas? 

 

Biba huntu  

den toleransia 

ta balansa di 

humanidat. 

pero parse ku nada  

ta ménos bèrdat 

ku stima otro  

di bèrdat.    

 

 

(Tradukshon di poema Agressiviteit skirbí pa Charivari ) 

Introdukshon 
Agresividat i violensia nos ta mira tur kaminda: na kas, na skol, riba 

kaya etc. Agreshon i violensia por kousa ku hende ta keda gravemente 

heridá òf asta por pèrdè su bida. Loke ta hasi e kos mas pió ta ku bo 

por mira video di e peleanan tur rònt riba medionan sosial. Esaki ta pa 

motibu ku hopi ta para filma un pelea, na lugá di trata na para e pelea. Otro hende 

hustamente ta buska un pelea, djis pa nan filma nan i post e riba medionan sosial. 

Mas ‘views, comments and likes’ e video haña mas mihó. Ta parse ku e kantidat di 

‘views, comments and likes’, ta muchu mas importante ku bienestar di e hende. 

Filma kon ta bati un otro mal batí, bai post e, tin ku pone nos pensa: ‘Ken ta mas pió, 

esun ku a bati e otro, òf esun ku a para filma sin hasi nada pa para e pelea?’ 

Ora ta trata di violensia i agreshon kousá dor di pandieronan (‘gangnan’) i guera e 

kos ta bira mas pió atrobe. Pasobra aki ta hopi hende inosente bira víktima i pèrdè 

nan bida. I ta parse ku nos man ta mará, no tin manera pa kaba ku tur e violensia i 

agresividat ku ta reina. Ta asina’ki e kos aki ta bai sigui? Ta esaki ta loke Dios ke di 

nos? 

11.1 Kiko ta agresividat? 

Ta importante pa sa kiko agresividat i violensia ta. Un definishon di agresividat ta: 

un tendensia di e hende pa ,sea konsiente òf inkonsiente, kibra kos, hasi daño na 

otro hende, pa demonstrá bon kla kiko e ke òf laga. E komportashon aki ta pasa 

límite di loke ta akseptabel i ta lanta sintimentu di miedu, doló, fèrdrit i òf rabia serka 

e víktima.  Por parti agresividat den dos grupo: 

• Agreshon físiko  – skòp, dal, pusha, skupi, destruí òf hòrta. 

Ora di atrako armá e agreshon físiko por tuma formanan 

mas ekstremo atrobe, manera tira, hinka, kòrta etc. 

 

• Agreshon sígiko – menasá hende sea verbal òf por 

eskrito, chantagiá hende, humiá hende, intimidá hende 

etc. Esakinan nos ta yama agresividat interno. Aki bo no 

ta mira e markanan na e kurpa di e hende, manera ora 

agreshon físiko, pero esei no nifiká ku e ta ménos doloroso.  

Kiko ta e diferensia entre agresividat i violensia? 

Agresividat ta biológiko, bo ta nase kuné. Tantu hende ku komo bestia ta 

reakshoná agresivo, ora nan sinti nan mes menasá.  Ta un mekanismo ku tur ser 

bibu tin pa defendé nan mes. Por ehèmpel: Si un hende drenta bo kas pa hasi abo i 

bo famia daño, bo ta bringa i lucha pa bo defendé bo kas i bo famia. Òf si tin un 

inhustisia ta tumando lugá bo por haña ku hende ta reakshoná fuerte riba esaki. Por 

ehèmpel: Bo ta para mira nan ta bati un hende òf bestia indefenso malamente, bo ta 

reakshoná fuerte pa bo para e inhustisia. Asina ta ku agresividat no 

nesesariamente mester ta un kos negativo, e por ta pa un bon kousa tambe.  

Violensia di otro banda sí semper ta negativo. Meta di violensia ta pa haña poder 

òf mas poder riba e otro i no pa defendé algu balioso di bo. E no ta biológiko 

tampoko, no ta algu ku bo ta nase kuné, pero algu ku bo ta siña hasi.  

 

Kua ta e motibunan pa komportashon agresivo òf violento?  

No ta fásil saka afó di kon un hende ta agresivo i/òf violento. 

Hopi biaha e ta un kombinashon di su: kultura, edukashon, 

personalidat, situashon personal, bisindario i otro situashon.  

Serka mayoria hende un òf mas di e faktornan aki ta hunga un 

ròl den e echo ku e persona ta manifestá un komportashon agresivo i violento.  

   

11.2  Kiko Beibel ta bisa di agreshon? 

Manera nos sa Dios ta Amor. El a krea nos pa nos risibí i duna amor. Kiko Dios ta 

bisa di tur e violensia i agreshon ku tin riba mundu?  

Tarea 1: 

• Aki ta sigui algun teksto bíbliko  tokante di agreshon. Den grupo di 2 boso ta 

bai skohe 3 di e tekstonan, buska nan den Beibel i deliberá ku otro kiko e 

teksto ta nifiká. 

Tekstonan bíbliko tokante di agreshon i violensia 

1. Hakobo 1:19-20 

Mi rumannan stimá, tene kuenta ku loke mi a bisa i sea ansioso pa skucha, 

pero lento pa papia i rabia! 

 

2. Mateo 5:9 

Felis esnan ku ta trese pas; Dios lo yama nan su yunan. 

 

3. Proverbionan 16:32 

Tene pasenshi ta bal mes ku ser balente, dominá bo mes ta bal mas ku 

konkistá siudatnan.  

 

4. Proverbionan 14:29 

Tene pasenshi ta muestra di hopi inteligensia, no tene pasenshi ta muestra di 

gran bobedat. 

 

5. Proverbionan 19:11 

Hende huisioso no ta rabia lihé, ta respetá nan pasobra nan no ta tuma nada 

na malu.  

 

6. Proverbionan 15:1 

Palabra kariñoso ta plakia rabia, palabra brutu ta lant’é. 

 

7. Salmonan 37:8 

Stòp di rabia, laga tur furia, no kunsumí, esei ta daña tur asuntu. 

 

8. Proverbionan 14:17  

Hende kabes kayente ta hasi kos di bobo, hende chatiger ta pone hende 

haña rabia riba dje.  

 

9. Kolosensenan 3:8 

Pero awor aki boso mester stòp di rabia, di bira furioso, di hasi maldat, di 

kalumniá, di papia palabra baho i di gaña otro. 

10. Mateo 5:21-22 

Boso a tende ku a bisa boso antepasadonan: ‘No mata. Mester hiba ken ku 

kometé asesinato dilanti di korte.’ Ma Ami ta bisa boso: Mester hiba tur hende 

ku rabia ku su ruman dilanti di korte. Es ku yama su ruman kabes duru, 

mester duna kuenta na sanhedrin, e korte supremo. Es ku yama su ruman 

idiot, mester paga pa esei den kandela di fièrnu.  

 

11. Revelashon 21:4 

Lo E seka tur lágrima for di nan wowo, i morto lo no eksistí mas: lo no tin 

nada di rou, nada di yoramentu nada di doló mas, pasobra tur kos di ántes a 

pasa bai.  

 

Tarea 2:    

                                                                                                                                                                              

Maestro ta parti e klas den 3 grupo. Kada grupo ta haña un tema pa nan presentá. E 

3 temanan lo ta:  1.“Cyber bullying”   2. Agreshon físiko  3. Agreshon sígiko                                                                                                                              

Den e presentashon mester bini dilanti tambe kon por solushoná e problema sin 

violensia i agreshon.  

Kada tema por keda presentá den forma di sea un :                                                                                         

1. Drama   2. Kantika   3 Poema   4. Rèp                                                                                                                                                                                                                                                                                                                                                                                                                                                                                                                                                                                                                                                           

 

Violensia a eksistí for di e kuminsamentu den Beibel i lo keda eksistí te nan fin di 

tempu. Pero manera nos por lesa den Mateo 5, 21-22,  lo e no keda sin kastigu. Pa 

esnan ku por dominá nan rabia i furia, i keda sin hasi daño na otronan, tin e promesa 

di Dios den Revelashon 21, 4. 

Bo ta pará atrobe dilanti un desishon importante kaminda bo tin ku skohe sea pa 

rabia, odio, agresividat i violensia, òf bo ta skohe pa dominá bo rabia i furia i asina 

tuma parti den Dios su mundu nobo. Revelashon 21:4.  Kiko bo ta skohe? 

 

 


